
Løgtingsmál nr. XX/2007: Uppskot til løgtingslóg um lutaíbúðafeløg

Uppskot

til

løgtingslóg um lutaíbúðafeløg

Kapittul 1 
Almennar ásetingar

§ 1. Henda lóg er galdandi fyri lutaíbúðafeløg.

Stk. 2. Sum lutaíbúðafeløg verða einans roknað vanlig lutaíbúðafeløg sbrt. kap. 2 og serstøk lutaíbúðafeløg sbrt. kap. 3.

Stk. 3. Lutaíbúðafeløg eru ikki skattskyldug.

§ 2. Stovnast kunnu ikki feløg eftir partafelagslógini ella aðrari lóggávu við sama endamáli sum lutaíbúðafeløg.

§ 3. Eitt lutaíbúðafelag er at rokna sum ein løgfrøðiligur persónur.

Stk. 2. Lutur í einum lutaíbúðafelag er at rokna sum fastogn.

§ 4. Lutaíbúðir kunnu einans skipast í samanbygdum fastognum til bústaðarendamál við tilhoyrandi felagsøki, ella í fleirfamiljuhúsum við tilhoyrandi felagsøki.
Kapittul 2 
Vanlig lutaíbúðafeløg

§ 5. Eitt vanligt lutaíbúðafelag er ein bústaðarfelagsskapur, sum hevur til endamáls at geva lutaeigarunum rætt til egnan bústað í lutaíbúðafelagnum.

Stk. 2. Ein lutur svarar til at hava rætt til ein ávísan bústað í vanliga lutaíbúðafelagnum.

§ 6. Áljóðandi virðið á luti í vanligum lutaíbúðafelag undir stovnan kann ongantíð verða hægri enn 20% av lutfallinum millum samlaða talið av lutum í felagnum og samlaðu skuld felagsins.

Stk. 2. Seljari av luti ella lutum, í vanligum lutaíbúðafelag undir stovnan, hevur ikki loyvi til at áleggja keypara onnur gjøld enn áljóðandi virði á lutinum.

Stk. 3. Seljari eftir stk. 2 kann vera ein løgfrøðiligur persónur.
§ 7. Við sølu av lutum í einum vanligum lutaíbúðafelag undir stovnan, hevur seljari ella umboð hansara skyldu til at geva keypara nágreiniligar og nøktandi upplýsingar um fíggjarætlan, veðrætt og øll onnur viðurskifti, ið kunnu hugsast at hava ávirkan á støðutøku keyparans.

Stk. 2. Upplýsingarnar eftir stk. 1 skulu vera tøkar fyri keypara, áðrenn bindandi keypstilboð verður givið.

§ 8. Keypari av luti í lutaíbúðafelagi kann innan 7 dagar, eftir at hava givið bindandi keypstilboð, boða seljara frá, at hann ynskir, at keypið skal ganga aftur.

Stk. 2. Nýtir keypari rættin eftir stk. 1, kann seljari ikki áleggja keypara nakra útreiðslu.

Stk. 3. Rættindi keyparans eftir stk. 1 og 2 er treytað av, at keypari skrivliga kunnar seljara um, at keypari vil nýta henda rættin, áðrenn tíðarfreistin í stk. 1 er lokin.

§ 9. Seljari av luti í vanligum lutaíbúðafelag undir stovnan hevur skyldu til í serstakum skrivi at kunna keypara um tíðarfreistirnar sbrt. § 8 fyri, at keypið kann ganga aftur.

Stk. 2. Í skrivinum eftir stk. 1 skal seljari nágreiniliga tilskila hvørja adressu skrivliga fráboðanin eftir § 9, stk. 1 skal sendast til.

§ 10. Lutirnir í einum vanligum lutaíbúðafelag undir stovnan skulu verða goldnir áðrenn tíðarfreistina, ið er ásett í stovnsetingarskjalinum eftir § 12.

Stk. 2. Er ein lutur ikki goldin innan 7 dagar eftir at tíðarfreistin er lokin, kann felagið geva øðrum persóni rætt til at seta seg fyri lutin.

§ 11. Eitt vanligt lutaíbúðafelag kann ikki formliga stovnsetast fyrr enn allir lutir eru seldir í endaliga og løgfrøðiliga bindandi sølu.

§ 12. Við stovnan av vanligum lutaíbúðafelag skal stovnsetingarskjal gerast.

Stk. 2. Stovnsetingarskjalið skal innihalda:

1. Reglugerðina fyri felagið.

2. Hvørji eru limir í nevnd felagsins. 

3. Hvør er grannskoðari felagsins.

4. Yvirlit yvir allar lutir í felagnum, áljóðandi virðið á lutunum, hvørjar bústaðareindir, ið hoyra til lutirnar og hvør er ánari av lutunum.

5. Áljóðandi virði á teim einstøku lutunum í felagnum.

6. Navn og p-tal á øllum lutaeigarunum.

7. Tíðarfreist fyri inngjaldið av lutunum.

Stk. 3. Stovnsetingarskjalið skal innan 14 dagar fráboðast til Skráseting Føroya. Er henda tíðarfreist ikki hildin, kann Skráseting Føroya nokta at skráseta lutaíbúðafelagið.

§ 13. Í minsta lagi 5 og í mesta lagi 30 lutir kunnu vera í einum vanligum lutaíbúðafelag.

Stk. 2. Hvør bústaðareind skal altíð vera størri enn 45 m² brutto, men minni enn 90 m² brutto.

Stk. 3. Uttandura felagsøki á í minsta lagi 15 m² fyri hvørja bústaðareind skal vera tøkt.

§ 14. Verandi bygningar kunnu umskipast til vanligt lutaíbúðafelag treytað av, at ásetingarnar í § 13, stk. 1 og 2 verða hildnar.

Stk. 2. Umskipan eftir stk. 1 skal altíð frammanundan góðkennast av kommununi. Kommunan skal tryggja sær, at ásetingin í stk. 1 er hildin, áðrenn endalig góðkenning kann gevast.

§ 15. Søla av luti í vanligum lutaíbúðafelag kann ikki fara fram fyrr enn í minsta lagi 12 ár eftir formligu stovnseting lutaíbúðafelagsins. 

Stk. 2. Verður lutaeigari ella hjúnarfelagi úti fyri eini sosialari hending, kann luturin avhendast til vanliga lutaíbúðafelagið fyri áljóðandi virði, íroknað prísvøksturin síðan stovnsetingina av felagnum. Lutaíbúðafelagið skal síðan bjóða lutin út av nýggjum til áljóðandi virði. 

Stk. 3. Verður lutur í vanligum lutaíbúðafelag seldur sbrt. ásetingunum í stk. 2, er tíðaravmarkingin fyri sølu í stk. 1 galdandi.

§ 16. Søla av luti í vanligum lutaíbúðafelag kann ikki fara fram, uttan henda frammanundan er góðkend av nevndini í felagnum.

Stk. 2. Nevndin kann ikki nokta at góðkenna eigaraskiftið eftir stk. 1, uttan at saklig grundgeving er fyri hesum.

§ 17. Um nevndin biður um tað, hava seljari og keypari við eigaraskifti skyldu til at veita nevndini allar relevantar fíggjarligar upplýsingar í sambandi við eigaraskiftið.

Stk. 2. Útflýggja keypari ella seljari ikki umbidnar upplýsingar eftir stk. 1, kann nevndin nokta at góðkenna eigaraskiftið.

§ 18. Nevndin førir eina skrásetingarbók yvir lutaeigararnar, sum greitt skal tilskila, hvør eigur hvørja einstaka bústaðareind í felagnum.

§ 19. Við eigaraskifti verður keypari at handa nevndini endaligt skeyti, sum nevndin hevur skyldu til formliga at fráboða tinglýsingini innan 3 yrkadagar frá handanini.

Stk. 2. Skylda nevndarinnar eftir stk. 1 fellir burtur, um nevndin hevur noktað at góðkanna eigaraskiftið sbrt. ásetingunum í § 17, stk. 2.

§ 20. Við atkvøðugreiðslu á aðalfundi og eykaaðalfundi í vanligum lutaíbúðafelag, hevur hvør lutur eina atkvøðu. Frávik kann ikki gerast frá hesum. 

Stk. 2. Knýtast kunnu ikki onnur rættindi til ogn av einum luti, enn rætturin til ta hartil hoyrandi bústaðareindina.
Stk. 3. Samanlegging av lutum ella bústaðareindum er ikki loyvd.

§ 21. Einans fysiskir persónar kunnu eiga ein lut í vanligum lutaíbúðafeløgum.

Stk. 2. Eingin kann eiga meira enn ein lut í einum lutaíbúðafelag.

Stk. 3. Undantikið frá ásetingini í stk. 1 og 2 eru skuldahavarar, ið hava yvirtikið lut eftir tvingsilssølu. Í slíkum føri hevur skuldahavari skyldu til at selja lutin í seinasta lagi 2 ár eftir tvingsilssøluna.

§ 22. Eigari av luti í einum vanligum lutaíbúðafelag hevur bústaðarskyldu í búðstaðnum, ið hoyrir til lutin.

Stk. 2. Undantikin frá ásetingini í stk. 1 er framleiga eftir § 23.

§ 23. Ein bústaðareind kann í mesta lagi framleigast í upp til tvey ár. Frávik kann ikki gerast frá hesum.

Stk. 2. Øll framleiga skal frammanundan góðkennast av nevndini í lutaíbúðafelagnum. 

Stk. 3. Nevndin kann ikki nokta at góðkenna framleigu eftir stk. 1, uttan at saklig grundgeving er fyri hesum.

§ 24. Leigulógin er ikki galdandi fyri vanlig lutaíbúðafeløg.

Stk. 2. Undantikið frá ásetingini í stk. 1 er framleiga eftir § 23.

§ 25. Lutaeigarin rindar lutaíbúðafelagnum eitt mánaðarligt gjald fyri felagsútreiðslur.

Stk. 2. Sum felagsútreiðslur verður roknaða rakstur og viðlíkahald av fastognum og øðrum felags ágóðum, og rentur og avdráttir av lánum felagsins.

Stk. 3. Støddin á felagsútreiðslunum verður ásett á aðalfundi lutaíbúðafelagsins fyri eitt ár í senn.

§ 26. Felagið kann seta fyristøðumann at standa fyri rakstrinum av felagnum.

Stk. 2. Fyristøðumaðurin eftir stk. 1 kann vera ein løgfrøðiligur persónur.

§ 27. Eitt vanligt lutaíbúðafelag kann einans avtakast, um hetta fyrst er samtykt á aðalfundi og síðan staðfest á eykaaðalfundi, har í minsta lagi 4 vikur eru ímillum fundirnar.

Stk. 2. Avtøka eftir stk. 1 kann ikki fremjast uttan í minsta lagi tveir triðingar av lutaeigarunum, sum hava atkvøðurætt, atkvøða fyri hesum.

Stk. 3. Eitt vanligt lutaíbúðafelag kann ikki avtakast fyrr enn í fyrsta lagið 2 ár eftir formligu stovnseting felagsins.

Stk. 4. Tá endalig avtøka av felagnum er framd, skal henda innan 14 dagar fráboðast Skráseting Føroya.

§ 28. Er samtykt at fremja avtøku av felagnum eftir § 27, hava verandi lutaeigarar framíhjárætt at keypa bústaðin, ið teirra lutur gevur rætt til.

Stk. 2. Keypsprísurin, í sambandi við nýtslu av framíhjá keypsrættinum eftir stk. 1, kann ongantíð fara upp um lutfallið millum samlaða talið av lutum í felagnum og samlaðu veðskuld felagsins.
Kapittul 3 
Serstøk lutaíbúðafeløg
§ 29. Eitt serstakt lutaíbúðafelag er eitt bústaðarlutafelag, sum hevur til endamáls at vera karmur um vardar íbúðir til fólk, sum hava serligan tørv til innrættingina av bústaðnum, orsakað av kropsligum ella sálarligum breki.

Stk. 2. Fysiskir og løgfrøðiligir persónar eins og almennir myndugleikar kunnu eiga ein lut í einum serstøkum lutaíbúðafelag.

§ 30. Ein lutur í einum serstøkum lutaíbúðafelag verður settur til ein ognarbrøk, ið svarar til lutfallið millum peningaliga innskotið hjá lutaeigaranum og tað samlaða innskotið í felagnum.

Stk. 2. Ein ella fleiri bústaðareindir kunnu hoyra til hvønn lutin.

§ 31. Peningaliga innskotið hjá hvørjum lutaeigara skal í minsta lagi vera 10% av upphæddini, ið svarar til metta kostnaðin av samlaðu verkætlanini. 

Stk. 2. Er innskotið hjá lutaeigara minni enn 10%, tá kostnaðurin av samlaðu byggiverkætlanini er uppgjørdur, verður írestandi upphæddin inngoldin av hesum lutaeigara.

Stk. 3. Eitt serstakt lutaíbúðafelag kann ikki stovnast uttan í minsta lagi tveir lutaeigarar, sum í part hava goldið eitt innskot á 10% eftir stk. 1 og 2, eru millum stovnararnar.

Stk. 4. Undantiknir frá ásetingunum í stk. 1 og 2 eru lutaeigarar, ið sjálvir búgva í einum bústaði í serstaka lutaíbúðafelagnum og lutaeigarar, har nærmasta skyldfólk býr í einum bústaði í serstaka lutaíbúðafelagnum. Í hesum føri skal innskotið í minsta lagi vera kr. 150.000.

§ 32. Við stovnan av einum serstøkum lutaíbúðafelag skal stovnsetingarskjal gerast.

Stk. 2. Stovnsetingarskjalið skal innihalda:

1. Reglugerðina fyri felagið.

2. Hvørji eru limir í nevndini. 

3. Hvør er grannskoðari felagsins.

4. Yvirlit yvir allar lutir í felagnum áljóðandi virðið á lutunum, hvørjar bústaðareindir hoyra til lutirnar og hvør er ánari av lutunum.

5. Navn og p-tal á øllum lutaeigarunum.

Stk. 3. Eru løgfrøðiligir persónar ella almennir myndugleikar ímillum stovnararnar av felagnum, skal stovnsetingarskjalið tilskila ein ábyrgdarpersón við navni og p-tali fyri hvønn lutaeigara sær.

Stk. 4. Umframt ásetingarnar eftir stk. 2 skal stovnsetingarskjalið greitt tilskila, um serstaka lutaíbúðafelagið skal rekast sum vardar íbúðir eftir ásetingunum um hetta sbrt. forsorgarlógini.

Stk. 5. Stovnsetingarskjalið skal innan 14 dagar fráboðast til Skráseting Føroya.

§ 33. Í minsta lagi 5 og í mesta lagi 24 bústaðareindir kunnu vera í einum serstøkum lutaíbúðafelag.

Stk. 2. Hvør bústaðareind skal vera størri enn 40 m² brutto, men minni enn 80 m² brutto.

Stk. 3. Høvuðsdyrnar og allar neyðdyr skulu vera atkomuligar hjá øllum brekaðum.

Stk. 4. Allar dyr í bygninginum skulu í minsta lagi hava koyristólsbreidd.
Stk. 5. Bústaðareindirnar skulu vera samanbygdar og hava beinleiðis atgongd til innandura felagsøki.

Stk. 6. Felagsøkið eftir stk. 5 skal í minsta lagi vera 15 m² fyri hvørja bústaðareind í lutaíbúðafelagnum.

§ 34. Ein verandi bygningur kann ikki umskipast til serstakt lutaíbúðafelag.

§ 35. Skal serstaka lutaíbúðafelagið rekast sum vardar íbúðir eftir ásetingunum um hetta sbrt. forsorgarlógini, skal landsstýrismaðurin frammanundan hava góðkent byggiverkætlanina.

Stk. 2. Feløg rikin sbrt. stk. 1 binda seg samstundis til, at upptøkan til búplássini skal fylgja ásetingunum um hetta sbrt. forsorgarlógini.

§ 36. Verður serstaka lutaíbúðafelagið rikið sum vardar íbúðir eftir ásetingunum um hetta sbrt. forsorgarlógini, skal keyp og søla av lutum góðkennast av landsstýrismanninum.
Stk. 2. Landsstýrismaðurin kann ikki nokta at góðkenna eigaraskifti eftir stk. 1, uttan saklig grundgeving er fyri hesum.

§ 37. Um serstaka lutaíbúðafelagið ikki verður rikið sum vardar íbúðir eftir ásetingunum um hetta sbrt. forsorgarlógini, verður rakstur og upptøka fyriskipað soleiðis:

1. Nevndin setur fyristøðumann at standa fyri rakstrinum av ognini við ábyrgd mótvegis nevndini.
2. Nevndin orðar upptøkutreytirnar til bústaðareindirnar í felagnum. Upptøkutreytirnar skulu samtykkjast á aðalfundi felagsins og vera almennar.
3. Nevndin hevur ábyrgd av, at bíðilistin til bústaðirnar í felagnum altíð er til taks og er rætt førdur. Bíðilistin er fevndur av ásetingunum í lóggávuni um alment innlit.

4. Reglugerð felagsins ásetur hvørt framleiga er loyvd og undir hvørjum treytum møgulig framleiga skal fara fram.

Stk. 2. Undantikið frá ásetingunum í stk. 1 um upptøkutreytir og bíðilistar eru lutaeigarar, ið sjálvir búgva í einum bústaði í serliga lutaíbúðafelagnum ella lutaeigarar,  har nærmasta skyldfólk býr í einum bústaði í serliga lutaíbúðafelagnum.

§ 38. Við atkvøðugreiðslu á aðalfundi og eykaaðalfundi í serstøkum lutaíbúðafelag, hevur hvør lutur eitt atkvøðutal, ið svarar til ognarbrøkin eftir § 30.

Stk. 2. Um uppskot skal samtykkjast á aðalfundi ella eykaaðalfundi krevst, at í minsta lagi tvinnir lutaeigarar, sum eiga 10% ella meira av innskotinum í felagnum, atkvøða ja fyri uppskotinum.

§ 39. Íbúgvar í bústaðareindum í serstøkum lutaíbúðafeløgum eru at rokna sum leigarar.

Stk. 2. Fyri íbúgvar, sum lúka treytirnar eftir stk. 1, er leigulógin galdandi.

Stk. 3. Framleiga av bústaði í serstøkum lutaíbúðafelag er ikki loyvd.

Stk. 4. Undantiknir frá ásetingunum í stk. 1 eru lutaeigarar, ið sjálvir búgva í einum bústaði í serstaka lutaíbúðafelagnum, og íbúgvar har nærmasta skyldfólk eigur lutin, sum bústaðareind íbúgvans hoyrir til.

§ 40. Allir íbúgvar í bústaðareindum í serstøkum lutaíbúðafeløgum rinda lutaíbúðafelagnum eina mánaðarliga húsaleigu fyri felagsútreiðslur.

Stk. 2. Sum felagsútreiðslur verður roknað rakstur og viðlíkahald av fastognum og øðrum felags ágóðum og rentur og avdráttir av lánum felagsins.

Stk. 3. Støddin á felagsútreiðslunum verður ásett á aðalfundi lutaíbúðafelagsins fyri eitt ár í senn. Felagsútreiðslurnar mugu ikki setast órímiliga høgt í mun til veruliga kostnaðin av útreiðslunum sbrt. stk. 2.

§ 41. Er tørvur á størri viðlíkahaldsarbeiði, sum ikki er tengt at eini einstakari bústaðareind, fíggja lutaeigararnir hetta eftir ognarbrøkinum sbrt. § 30.

Stk. 2. Ætlanir um størri viðlíkahaldsarbeiði eftir stk. 1 skulu frammanundan vera samtyktar á aðalfundi lutaíbúðafelagsins.

Stk. 3. Frávik kann gerast frá ásetingunum í stk. 1, um ein samdur aðalfundur atkvøður fyri hesum.

§ 42. Eitt serstakt lutaíbúðafelag kann einans umskipast til annað virksemi ella avtakast, um hetta fyrst er samtykt á aðalfundi og síðan staðfest á eykaaðalfundi, har í minsta lagi 4 vikur eru ímillum fundirnar.

Stk. 2. Umskipan ella avtøka eftir stk. 1 kann ikki fremjast uttan í minsta lagi tveir triðingar av samlaðu atkvøðunum eru fyri hesum.

Stk. 3. Eitt serstakt lutaíbúðafelag kann ikki umskipast til annað virksemi ella avtakast fyrr enn í fyrsta lagið 5 ár eftir formligu stovnseting felagsins.

Stk. 4. Verður serstaka lutaíbúðafelagið rikið sum vardar íbúðir eftir ásetingunum um hetta sbrt. forsorgarlógini, skal landsstýrismaðurin góðkenna umskipanina ella avtøkuna.
Stk. 5. Í teimum førum har serstaka lutaíbúðafelagið ikki verður rikið sum vardar íbúðir eftir ásetingunum um hetta sbrt. forsorgarlógini, skal kommunan góðkenna umskipanina ella avtøkuna.

Stk. 6. Tá umskipanin til annað virksemi ella endalig avtøka av felagnum er framd, skal hetta innan 14 dagar formliga fráboðast Skráseting Føroya.

Kapitul 4 
Felags reglur

§ 43. Tá stovnseting av vanligum lutaíbúðafelag og serstøkum lutaíbúðafelag verður fráboðað Skráseting Føroya, skal hjáleggjast stovnsetingarskjal eftir § 12 ella § 32 í frumskjali ella váttaðum fotoavriti. Somuleiðis skal hjáleggjast reglugerð eftir § 44 í frumskjali ella váttaðum fotoavriti.

Stk. 2. Saman við fráboðanini eftir stk. 1 skal hjáleggjast í frumskjali ella váttaðum fotoavriti:

1. Skrivlig váttan frá øllum nevndarlimunum um, at teir taka við nevndarsessinum.
2. Skjalaprógv fyri, at allir lutir í felagnum eru inngoldnir.

Stk. 3. Fráboðanin eftir stk. 1 skal vera undirskrivað av øllum nevndarlimunum.

Stk. 4. Er talan um umskipan av verandi bygningi til lutaíbúðafelag eftir § 14, skal góðkenning kommununar hjáleggjast í frumskjalið ella váttaðum fotoavriti.

§ 44. Reglugerðin fyri lutaíbúðafelagið skal í minsta lagi hava ásetingar um: 

1. Navnið á felagnum.

2. Navnið á kommununi, felagið er heimahoyrandi í.

3. Hægsta og lægsta møguliga tal á nevndarlimum.

4. At nevndin skipar seg við formanni, næstformanni og kassameistara.

5. Tal av grannskoðarum og tíðarskeiðið, hesir verða valdir fyri.

6. Tekningarreglur fyri felagið.

7. At aðalfundur skal vera eina ferð um árið.

8. Hvørji mál, ið skulu takast upp á aðalfundi felagsins.

9. Hvussu atkvøðast skal á aðalfundi.

10. Lægst møguliga talið av árligum nevndarfundum.

Stk. 2. Reglugerðin kann ikki avmarka rættindini hjá lutaeigara til at seta lutin í veð.

Stk. 3. Reglugerðin skal, innan 4 vikur eftir at hesar eru samtyktar á aðal- ella eykaaðalfundi lutaíbúðafelagsins, fráboðast Skráseting Føroya í frumskjali ella í váttaðum fotoavriti.

§ 45. Verður reglugerð lutaíbúðafelagsins broytt, skal dagførd reglugerð við fullum orðaljóði innan 4 vikur fráboðast Skráseting Føroya í frumskjali ella í váttaðum fotoavriti. 
Stk. 2. Saman við fráboðanini eftir stk. 1 skal hjáleggjast skjalaprógvan fyri, at broytingarnar í reglugerðini eru lógliga samtyktar á aðal- ella eykaaðalfundi lutaíbúðafelagsins.

§ 46. Fráboðanir eftir §§ 43, 44 og 45 verða førdar í skránna fyri lutaíbúðafeløg treytað av, at hesir ikki eru í stríð við galdandi lóggávu, smb. § 48. 

Stk. 2. Skráseting Føroya gevur øllum lutaíbúðafeløgum eitt skrásetingarnummar, og skrásetingardagurin verður førdur í lutaíbúðafelagsskránna. 

Stk. 3. Skráseting Føroya tekur avgerð um, hvussu lutaíbúðafelagsskráin skal skipast.

§ 47. Skráseting Føroya kann krevja, at lutaíbúðafelagið útflýggjar tær upplýsingar, sum Skráseting Føroya hevur tørv á, til tess at taka støðu til, hvørt galdandi lóggávan og reglugerð lutaíbúðafelagsins eru hildnar.

§ 48. Er fráboðanin eftir §§ 43, 44 og 45 ikki nøktandi í mun til ásetingarnar í hesi lóg, aðra lóggávu ella í andsøgn við reglugerð lutaíbúðafelagsins, skal Skráseting Føroya nokta at skráseta felagið.

Stk. 2. Kemur Skráseting Føroya til ta niðurstøðu, at tey viðurskifti, ið eru staðfest eftir stk. 1, kunnu fáast í rættlag við nevndar- aðalfundar- ella eykaaðalfundarsamtykt, verður givin lutaíbúðafelagnum eina freist, fyri at fáa hesi viðurskifti í rættlag. 

Stk. 3. Eru viðurskiftini eftir stk. 1 ikki komin í rættlag, tá freistin í stk. 2 er lokin, skal Skráseting Føroya nokta at skráseta lutaíbúðafelagið. Felagið skal kunnast skrivliga um avgerðina og um orsøkina til hesa.

§ 49. Landsstýrismaðurin kann í kunngerð áseta reglur um skrásetingargjald fyri fráboðan til Skráseting Føroya av stovnseting av lutaíbúðafeløgum eftir § 43, skráseting av reglugerð eftir § 44 og skráseting av broytingum í reglugerð eftir § 45.
Stk. 2. Landsstýrismaðurin kann í kunngerð áseta reglur um gjald fyri útskriftir og kunngerðing í sambandi við lutaíbúðafelagsskránna. Somuleiðis kann landsstýrismaðurin áseta reglur um áminningargjøld, tá goldið verður ov seint.

§ 50. Tilfar, ið lutaíbúðafeløg lata Skráseting Føroya sbrt. hesi lóg, er fevnt av lóg um alment innlit. 

Stk. 2. Undantikið frá ásetingini í stk. 1 eru øll skjøl viðvíkjandi persónligum viðurskiftum hjá lutaeigarum og roknskapir, sum ikki eru almennir sbrt. lóg.

§ 51. Nevndin hevur ábyrgdina av, at bókhalds- og roknskaparskylda lutaíbúðafelagsins verður útint eftir ásetingunum í løgtingslóg um bókhaldsskyldu.

Stk. 2. Roknskaparárið fyri lutaíbúðafeløg er kalendaraárið.

Stk. 3. Grannskoðari lutaíbúðafelagsins skal í minsta lagi vera skrásettur grannskoðari.

§ 52. Í seinasta lagi sjey mánaðir aftaná at roknskaparárið er endað, skal lutaíbúðafelagið senda Skráseting Føroya váttað fotoavrit av grannskoðaða ársroknskapinum saman við upplýsingum um, nær roknskapurin er góðkendur á aðalfundi.

§ 53. Um lutaíbúðafelagið ikki sendir Skráseting Føroya kravd skjøl eftir § 52, kann Skráseting Føroya áleggja nevndarlimunum og møguligum fyristøðumanni dagbøtur ella vikubøtur. Sama er galdandi, um lutaíbúðafelagið noktar at útflýggja upplýsingar eftir § 47 í hesi lóg.

Stk. 2. Støddin á dagbótum ella vikubótum eftir stk. 1 verður av Skráseting Føroya ásett eftir vanligari siðvenju í tílíkum ella líknandi málum.

Stk. 3. Dagbøtur ella vikubøtur álagdar eftir stk. 1 og 2 kunnu verða innheintaðar við panting saman við innkrevjingarkostnaði. Toll- og Skattstova Føroya fremur pantingina eftir reglunum í skattalógini fyri innkrevjing av skattum.
§ 54. Aðalfundur, eykaaðalfundur ella nevnd felagsins kunnu ikki taka avgerðir, sum kunnu geva ávísum lutaeigarum órímiligar fyrimunir í mun til aðrar lutaeigarar.

§ 55. Nevndarlimir og fyristøðumaður eftir § 26 hava tagnarskyldu mótvegis óviðkomandi um øll privat og fíggjarlig viðurskifti hjá lutaeigarum, ið viðkomandi hava fingið kunnleika til gjøgnum sessin sum nevndarlimur ella gjøgnum yrkið sum fyristøðumaður.

§ 56. Allir lutir í lutaíbúðafeløgum verða at tinglesa sum fastogn.

Stk. 2. Landsstýrismaðurin, ið hevur ábyrgd av tinglýsingarlóggávuni, ásetur í kunngerð hvussu tinglýsingin eftir stk. 1 skal fara fram.

§ 57. Hevur lutaeigari á grovan hátt misrøkt sínar skyldur mótvegis lutaíbúðafelagnum, kann nevndin áleggja viðkomandi at greiða hesi viðurskifti, áðrenn eina í reglugerðini fyri felagið ásetta freist. 

Stk. 2. Eru viðurskiftini eftir stk. 1 ikki greidd innan ásettu tíðarfreistina, kann nevndin heita á fútarættin um at fremja eina tvingsilssølu av lutinum sbrt. ásetingunum um hetta í kapittul 51 í rættargangslógini um tvingsilssølu av fastognum.

§ 58. Hevur lutaíbúðafelagið ikki hildið sínar skyldur mótvegis skuldarhavara, kann hesin heita á skiftirættin um at taka lutaíbúðafelagið til trotabúgvsviðgerð eftir galdandi reglum.

Stk. 2. Í sambandi við trotabúgvsviðgerð av lutaíbúðafelag, kann ein einstakur lutaeigari útyvir sjálvan lutin, í mesta lagi hefta fyri eina upphædd, sum svarar til áljóðandi virði fyri lutin.

Stk. 3. Ásetingin í stk. 2 er einans galdandi fyri veðskuld og ikki fyri aðra skuld hjá lutaíbúðafelagnum.

§ 59. Er eitt vanligt lutaíbúðafelag í trotabúgvsviðgerð, verða allir lutaeigarar at rokna sum leigarar, ið ikki kunnu sigast upp meðan trotabúgvsviðgerðin fer fram.

Stk. 2. Er eitt serstakt lutaíbúðafelag ? trotabúgvsviðgerð, hava allir íbúgvar í bústaðareindum lutaíbúðafelagsins rætt til at verða búgvandi, til endalig avgerð er fallin um, hvørt felagið kann halda fram ella verður endaliga upployst aftaná húsagang.

§ 60. Verður eitt vanligt lutaíbúðafelag endaliga upployst orsakað av húsagangi, uttan at verða endurstovnað, hava lutaeigararnir framíhjárætt at keypa bústaðin, ið teirra lutur gevur rætt til.

Stk. 2. Bústjórin hevur skyldu til skrivliga at kunna lutaeigararnar um framíhjá keypsrætt teirra eftir stk. 1 saman við eini kunning um, nær seinasta freist er fyri at gera nýtslu av honum.
Stk. 3. Í skrivinum eftir stk. 1 skal bústjórin nágreiniliga tilskila, til hvørja adressu skrivliga fráboðanin eftir stk. 2 skal sendast til.
Stk. 4. Lutaeigari skal innan 14 dagar skrivliga boða frá, hvørt hann ynskir at gera nýtslu av framíhjá keypsrætti sínum eftir stk. 1 og samstundis boða bústjóranum frá, nær keypsupphæddin verður goldin.

Stk. 5. Keypsprísurin, í sambandi við nýtslu av framíhjá keypsrættinum eftir stk. 1, kann ongantíð fara upp um lutfallið millum samlaða talið av lutum í felagnum og samlaðu skuld felagsins.

§ 61. Tá lutaíbúðafelagið aftaná húsagang er endaliga avtikið, verður tað strikað úr lutaíbúðafelagsskrásetingini, um annað ikki verður fráboðað Skráseting Føroya frá skiftirættinum.

Kapittul 5 
Revsireglur

§ 62. Brot á ásetingarnar um upplýsingarskyldu í § 7 verður revsað við bót, hefti ella fongsul í upp til 6 mánaðir. 

Stk. 2. Tann sum selur lutir í vanligum lutaíbúðafelag undir stovnan, og ikki kunnar keypara um treytirnar eftir § 8 fyri at keypið kann ganga aftur, verður revsaður við bót ella hefti í upp til 2 mánaðir. 

§ 63. Brot á ásetingarnar í § 6 um hægsta mark fyri áljóðandi virði á luti v.m. verður revsað við fongsul í upp til 1 ár. Sama er galdandi fyri brot á ásetingarnar í § 15 um tíðarfreistina fyri sølu av luti.
Stk. 2. Revsingin kann hækka til fongsul í upp til 3 ár, um tað fyriliggja herðandi umstøður.

§ 64. Gevur keypari ella seljari skeivar ella ófullfíggjaðar upplýsingar í mun til ásetingarnar í § 17, verður hetta revsað við bót, hefti ella fongsul í upp til 1 ár.
Stk. 2. Revsingin kann hækka til fongsul í upp til 2 ár, um brotið er framt við tí fyri eyga at skapa persónligan vinning ella vinning til onnur, ella um tað fyriliggja aðrar herðandi umstøður.

§ 65. Brot á ásetingarnar um tagnarskyldu í § 55 verður revsað við bót, hefti ella fongsul í upp til 6 mánaðir.
Stk. 2. Revsingin kann hækka til fongsul í upp til 2 ár, um brotið er framt við tí fyri eyga at skapa persónligan vinning ella vinning til onnur, ella um tað fyriliggja aðrar herðandi umstøður.

§ 66. Brot á ásetingarnar um skyldu bústjórans at kunna lutaeigarar um framíhjá keypsrætt teirra eftir § 60 verður revsað við hefti ella fongsul í upp til 1 ár.
Stk. 2. Revsingin kann hækka til fongsul í upp til 2 ár, um tað fyriliggja herðandi umstøður.

§ 67. Feløg v.m. (løgfrøðiligir persónar) koma undir revsiábyrgd eftir reglunum í kapittul 5 í revsilógini.

§ 68. Málini verða viðgjørd sum politimál. Tey rættartiltøk, ið eru nevnd í kapittul 72 og 73 í rættargangslógini verða brúkt í sama mun sum í statsadvokatmálum.

§ 69. Fyrningarfreistin fyri revsiábyrgd eftir hesi lóg er 5 ár.
Kapittul 6 
Gildiskoma og skiftisreglur

§ 70. Henda løgtingslóg kemur í gildi dagin eftir, at hon er kunngjørd.

§ 71. Samstundis sum henda lóg kemur í gildi, fer úr gildi løgtingslóg nr. 111 frá 3. oktober 1988 um vardar íbúðir.

Stk. 2. Sjálvsognarstovnar, sum hava fingið rakstrarstudning eftir løgtingslóg um vardar íbúðir, fáa framvegis henda til lán stovnsins eru útgoldið. Framhaldandi studningur er treytaður av, at vardu íbúðirnar verða nýttar í tráð við upprunaliga endamálið.

Kap. 1. Almennar viðmerkingar

Henda lóg hevur til endamáls at skapa eitt størri og meira fjølbroytt útboð á føroyska bústaðarmarknaðinum, við á fyrsta sinni at gera tað møguligt at fyriskipa bygging av lutaíbúðum í Føroyum. Lógin er bæði ætlað at vera karmur um vanlig lutaíbúðafeløg (“andelsboligforeninger”), ið virka á tí vanliga bústaðarmarknaðinum og serstøk lutaíbúðafeløg, ið skulu standa fyri bústøðum til fólk við serligum tørvi til innrættingina av bústaðnum. Harumframt er lógin eisini tað fyrsta stigið fram ímóti einum skipaðum føroyskum bústaðarmarknaði, tí hon hevur eisini ávísar ásetingar um brúkaravernd í sambandi við keyp og sølu av lutum í lutaíbúðafeløgum.

Síðan føroyski bústaðarmarknaðurin varð endurskaptur aftaná kreppuna í 90’unum er vorðið altsamt meira greitt, at marknaðurin er merktur av bygnaðartrupulleikum. Útboðið av bústøðum er sera einstáttað, tí nógv tann størsti parturin eru sethús ella raðhús, ætlað einstøkum familjum. Talið av fleirfamiljuhúsum er sera lágt, og hesi eru nærum ikki til uttanfyri høvuðsstaðin. Harumframt er størsti parturin av útboðnum á leigumarknaðinum sethúsakjallarar, ið eru innrættaðir til íbúðir. Fólk, ið vilja eiga teirra egna bústað, noyðast sostatt sum meginregla út á sethúsamarknaðin, eisini um teirra tørvur og hugur er eitt annað slag av bústaði enn eini sethús. Tey seinastu 2-3 árini eru sethúsaprísirnir harumframt nógv hækkaðir, bæði í og uttanfyri høvuðsstaðarøkið, og hetta hevur m.a. ført til nógv øktan etableringskostnað fyri tey, ið skulu seta búgv á fysta sinni. Kjarnin í bygnaðarliga trupulleikanum er sostatt, at útboðið av bústøðum er alt ov einstáttað, samstundis sum prísirnir á eigarabústøðum eru nógv hækkaðir. Tí er ongin ivi um, at tørvur er á alternativari bústaðarbygging í Føroyum. Henda lóg miðjar tí ímóti at økja útboðið av bústøðum, sum eru minni enn sethús í vavi og samstundis ikki hava eins stóran etableringskostnað við sær, við at gera tað møguligt at skipa lutaíbúðir í Føroyum. 

Økta útboðið av smærri bústøðum við vanligu lutaíbúðafeløgunum er ætlað at skapa munandi fleiri bústaðartilboð til støk, stakar uppihaldarar og til ung, ið seta búgv á fyrsta sinni. Somuleiðis skal tað økta útboðið av smærri bústøðum vera eitt tilboð til tey, sum ætla at skifta ein størri bústað um við ein minni. Hetta eru sum oftast eldri aldursbólkar, har húskið telur ein ella tveir persónar. Málbólkurin kann bæði vera fólk sum framvegis eru á arbeiðsmarknaðinum, sum hava fingið ein øðrvísi tørv til bústaðin, eftir at børnini eru flutt heimanífrá og fólk, sum ikki longur eru á arbeiðsmarknaðinum. Vónin er, at fólk úr hesum málbólkinum verða áhugað í at flyta í lutaíbúð, og harvið gerst aftur eitt størri útboð á sethúsamarknaðinum, so barnafamiljur fáa ein betri møguleika fyri at velja ímillum nýbygging ella keyp av sethúsum. Á henda hátt verður skapt ein ringrás – ein sonevnd sirkulatión – á bústaðarmarknaðinum, har tann verandi bústaðarmassin verður betri gagnnýttur enn hann er í dag.

Umframt bygnaðartrupulleikarnar á tí vanliga føroyska bústaðarmarknaðinum, er trotið á hóskandi bústaðarmøguleikum til fólk við serligum tørvi til bústaðin vorðið altsamt størri hesi seinnu árini. Eftir kreppuna í 90’unum hevur fyrst og fremst verið roynt at útvega búpláss til teir bólkar, sum hava verið ringast fyri, við tað at land og kommunur í felag hava gjørt munandi útbyggingar á eldraøkinum, sum kortini ikki enn eru komnar heilt á mál. Her hevur málbólkurin verið tey fólk sum eru allar ringast fyri, og tí hava tørv á støðugari røkt ella hjáveru. Hinvegin hevur útbyggingin av búplássum til aðrar bólkar við serligum tørvi, sum ikki hava eins stóran røktartørv, ikki verið eins miðvís. Serstakliga hjá bólkunum fyri menningartarnaðum, sálarsjúkum og rørðslutarnaðum er tørvurin á hóskandi bústaðartilboðum rættuliga stórur.

Henda lóg miðjar ímóti, at møguligt verður at skipa vardar bústaðir til fólk við serligum tørvi, ið skulu skipast sum serstøk lutaíbúðafeløg. Á henda hátt verður møguligt at fíggja íløgurnar við eini samanrenning millum privatan-, almennan og lánikapital, og harvið eru skaptar munandi betri fortreytir fyri bygging av vardum bústøðum til teir málbólkar, ið hava brúk fyri teimum.

Vanlig lutaíbúðafeløg

Eitt vanligt lutaíbúðafelag er eitt samtak, har privatpersónar í felag eiga og reka eina ogn, ið bert kann nýtast til privatan bústað hjá teim persónum, ið eiga ein lut í felagnum. Ein tinglisin lutur í einum vanligum lutaíbúðafelag, hevur við sær rætt til eina av íbúðunum í lutaíbúðafelagnum. Eitt vanligt lutaíbúðafelag er soleiðis skipað, at lutaeigarin keypur og ber kostnaðin av einum luti, sum í áljóðandi virði kann væntast at liggja ímillum 200.000 kr. og 400.000 kr. Lutaeigararnir rinda harumframt gjald fyri felagsútreiðslur, ið svarar til teirra part av rakstrinum av tí vanliga lutaíbúðafelagnum. Fíggingarmynstrið er soleiðis, at lutaíbúðafelagið tekur upp lán fyri ein ávísan part av kostnaðinum av íbúðunum, meðan keyparin av einum luti fíggjar restina sum innskot (t.e. áljóðandi virðið á lutinum). Hvør lutaíbúðaeigari rindar so eitt mánaðarligt gjald til lutaíbúðafelagið fyri felagsútreiðslur (t.e. til rentur og avdrøg av veðskuld felagsins v.m.).

Við at skipa privatar bústaðir sum vanlig lutaíbúðafeløg, fáa fólk við láginntøkum betri møguleikar at seta føtur undir egið borð, tí neyðugt er bert at fáa fígging til vega til keyp av einum luti í lutaíbúðafelagnum. Somuleiðis fáa eldri fólk bæði møguleika fyri at skifta sethús um við minni bústaðir, samstundis sum tey fáa kapitaliserað ta uppsparingina, ið annars varð bundin í sethúsunum. Hetta økir um útboðið á sethúsamarknaðinum, og skapar samstundis ta týdningarmestu fortreytina fyri eina ringrás (sirkulatión) á bústaðarmarknaðinum, sum m.a. hevur við sær, at munandi fleiri sethús verða tøk hjá ungum barnafamiljum, ið vilja seta føtur undir egið borð. 

Í Danmark virkar skipanin við lutaíbúðafeløgum á tann hátt, at lutir altíð skulu seljast ígjøgnum lutaíbúðafelagið sjálvt til ein fastan prís, ið er ásettur av lutaíbúðafelagnum sjálvum. Hetta hevur tey negativu árinini við sær, at tað í sambandi við eigaraskifti kann koma fyri, at ein upphædd verður rindað við síðuna av tí fasta prísinum (t.e. “peningur undir borðið”), hóast sølan eigur at ganga ígjøgnum lutaíbúðafelagið sjálvt. Hartil hevur hvørt einstakt lutaíbúðafelag sín egna bíðilista, og fólk kunnu tí verða úti fyri at standa á bíðilista til lutaíbúðir í 10-15 ár, uttan at fáa nakra í boðið. Danska skipanin hevur sostatt við sær, at umsetiligheitin á lutaíbúðum er lág, eins og talan í vissum førum kann vera um ein sonevndan “gráan marknað”. Hinvegin er skipanin við lutaíbúðafeløgum í Noreg heilt øðrvísi, tí har eru lutirnir frítt umsetiligir til marknaðarprís. Harvið slepst bæði undan trupulleikanum við teimum longu bíðilistunum, eins og tey somu insitamentini til tann “gráa marknaðin” ikki eru eins sterk sum í Danmark.

Hetta lógaruppskotið byggir bæði á royndirnar úr Noreg og Danmark. Skipanin við vanligum lutaíbúðafeløgum er sett soleiðis saman, at lutir í feløgum undir stovnan verða útbjóðaðir til ein fastan prís, meðan teir kunnu seljast til marknaðarprís 12 ár aftaná formligu stovnseting felagsins. Orsøkin til hesa avmarkingina er, at ein ávísur almennur stuðul fer at vera latin til soleiðis, at ferð kann koma á byggingina av bústøðum, ið verða skipaðir sum vanlig lutaíbúðafeløg. Til tess at forða fyri, at hesin stuðul verður kapitaliseraður, verður tíðaravmarkingin ásett. Samstundis verður innbygd ein virðisøking av lutunum, ið kann koma keyparanum til góðar eftir 12 ár. Hugsast kann tí, at hetta fer at skapa ein ávísan eftirspurning eftir lutum í vanligum lutaíbúðafeløgum, og tað er eisini endamálið. Til tess at skipanin kann virka eftir ætlan, eru revsiásetingar gjørdar fyri brot á hámarkið fyri áljóðandi virði á lutum eins og fyri brot á tíðaravmarkingina á 12 ár. Í hesum sambandi skal gerast greitt, at kostnaðarhámarkið einans er sett á lutirnar í lutaíbúðafelagnum og ikki á tann partin av útreiðslunum, sum lutaíbúðafelagið sjálvt skal bera.

Lógarásetta støddin á lutaíbúðum er minni enn á vanligum sethúsum. Lógaruppskotið leggur samstundis upp til, at byggingin verður tættbygd, antin í fleirfamiljuhúsum ella í bygging sum t.d. er átøk Tórsbyrgi í Tórshavn. Kortini eru ongar beinleiðis ásetingar gjørdar í lógini um, hvussu byggingin skal síggja út, tí hesa siðvenju hava vit ikki í Føroyum. Tað er sostatt upp til lutaíbúðafelagið sjálvt, byggiharran og avvarðandi kommunu at taka avgerð um, hvussu byggiverkætlanirnar skulu skipast og fremjast í verki.

Einum og hvørjum stendur frítt at taka initiativ til bygging av vanligum lutaíbúðum. Einasta treytin er, at farast kann ikki undir sjálva byggiverkætlanina, fyrr enn allir lutir eru seldir, og felagið er formliga stovnað. Er tað t.d. ein byggifyritøka, sum hevur tikið stig til eina slíka verkætlan, eigur ein sáttmáli at fyriliggja millum lutaíbúðafelagið og byggifyritøkuna um, undir hvørjum treytum verkætlanin skal fremjast. Í lógartekstinum eru tí álagdar stigtakara (tvs. seljara av lutum í lutaíbúðafelag undir stovnan) nakrar treytir til upplýsing um fíggjarligu viðurskiftini v.m. í sambandi vil verkætlanina, so keyparanum kann tryggjast fult gjøgnumskygni. Hetta er fyrsta sinnið, at slíkar orðingar um brúkaravernd verða ásettar í føroyskari lóggávu á bústaðarøkinum.

Serstøk lutaíbúðafeløg

Tey serstøku lutaíbúðafeløgini, sum verða skipað sbrt. hesi lóg, skulu vera karmur um bústaðir til tann bólkin av fólki við serligum tørvi, ið kunnu klára seg sjálvi í vardum bústøðum. Hesi eru í høvuðsheitum tey, ið eru fevnd av stuðulsfólkaskipanini fyri vaksin, tvs: Sálarsjúk, menningartarnað, rørðslutarnað, fólk við lættari ellisbreki og onnu við líknandi lættari brekum. Í mun til tey vanligu lutaíbúðafeløgini, kunnu bæði feløg, almennir myndugleikar og privatpersónar taka stig til – og eiga lutir í – serstøkum lutaíbúðafeløgum. Fíggingin kann setast saman av innskotinum, lagaligari fígging frá almanna bústaðarpartafelagnum (t.e. endurskipaða Húsalánsgrunninum) og vanligari lántøku úr peningastovnunum. 

Serstøk lutaíbúðafeløg eru ikki bústovnar, men harafturímóti karmur um vardar bústaðir. Sum útgantsstøði er ætlanin, at serstøku lutaíbúðafeløgini verða rikin sbrt. ásetingunum um vardar bústaðir sbrt. forsorgarlógini, men tað er kortini ikki nakað krav. Hetta merkir, at ein ávís tillaging skal gerast í § 32 í forsorgarlógini soleiðis, at heimilað verður landinum at fíggja rakstur av vardum bústøðum. Ætlanin er, at henda konsekvensbroyting skal koma í Løgtingið saman við hesi lóg. Um vardir bústaðir verða riknir sbrt. forsorgarlógini merkir hetta, at landið fíggjar allan tann raksturin, sum ikki hevur við sjálvar bygningarnar at gera, tvs. fyrst og fremst starvsfólkapartin. Sostatt vera starvsfólk altíð tøk hjá búfólkunum, hóast hesi búgva í teirra egna sjálvstøðuga bústaði.

Ætlanin er, at allir vardir bústaðir í Føroyum framyvir verða skipaðir sum serstøk lutaíbúðafeløg. Somuleiðis er ætlanin, at vardu bústaðirnir sum frá líður skulu avloysa tey núverandi sambýlini á eldraøkinum og hjá serforsorgini, sum húsast í umbygdum sethúsum. Hesi sambýli eru í stóran mun neyðloysnir, sum stava frá kreppuárunum í 90’unum, har tørvurin á íløgum var stórur, men neyðugur peningur ikki var til taks. Samstundis fær henda lóggáva ta avleiðing, at tað framyvir verður avmarkað, hvussu nógv nýbygging av sambýlum, ið verður stuðlað av landinum. Heldur kann væntast, at landið saman við øðrum pørtum fer at gera íløgur í vardar bústaðir, sum verða skipaðir sum serstøk lutaíbúðafeløg og rikin eftir ásetingunum sbrt. forsorgarlógini. Samstundis sum henda lóggáva kemur í gildi, fer úr gildi tann galdandi lógin um vardar íbúðir. Hetta er ein lítið brúkt studningslóggáva, sum einans hevur ført til eina einstaka byggiverkætlan, nevniliga tær vardu íbúðirnar, ið eru bygdar við síðuna av røktarheiminum Láargarði.

Lógaruppskotið leggur upp til, at byggiverkætlanirnar við serstøkum lutaíbúðafeløgum verður skipað í sjálvstøðugar bústaðareindir, ið hava allar neyðugar hentleikar. Hartil hoyrir eitt innilokað felagsøki við ymiskum fasilitetum. Hetta fevnir m.a. um rúm til starvsfólk, rúm til ymisk ítriv hjá búfólkunum og til aðrar felags fasilitetir. Ætlanin er at regulera henda partin sbrt. forsorgarlógini og ikki í hesi lóg.

Onnur viðurskifti

Tá ein so umfatandi lóggáva sum henda verður gjørd á einum týdningarmiklum øki sum bústaðarøkinum, er samstundis neyðugt, at fyriskipanirnar verða gjørdar so einfaldar sum møguligt. Tí er ein stórur partur av myndugleikauppgávunum lagdur til ein stovn, sum frammanundan tekur sær av líknandi umsiting, nevniliga Skráseting Føroya, sum kemur at standa fyri skrásetingini og eftirlitinum við lutaíbúðafeløgunum. Samstundis eru fyriskipanirnar kring skráseting af lutaíbúðafeløgum v.m. soleiðis skipaðar, at tær eru átøkar galdandi skipanum um partafeløg og smápartafeløg, uttan tó at vera eins strangar. Hin møguleikin hevði verið at lagt hesar myndugleikauppgávurnar til Toll og Skatt, men tað hevur ikki hildið verið ráðiligt. Fyrst og fremst tí lutaíbúðafeløgini ikki eru skattskyldug, og tí ikki ein natúrligur partur av uppgávuøkinum hjá Toll- og skattstovuni.

Ein lutur í lutaíbúðafelag verður sbrt. hesi lóg roknaður sum fastogn. Tað er eitt frábregði frá í Danmark, har ein lutur verður roknaður sum leysafæ. Orsøkin til at hetta verður gjørt er, at annars hevði verið neyðugt at gjørt serføroyskar konsekvensbroytingar í rættargangslógini, eins og neyðugt hevði verið at gjørt broytingar í tinglýsingarlógini. Henda lóg ásetur í staðin, at landsstýrismaðurin, ið hevur ábyrgd av tinglýsingarlógini (í løtini er hetta landsstýrismaðurin í innlendismálum), í kunngerð ásetur, hvussu tinglýsingin skal fara fram. Hetta er sama skipan sum ásett er í løgtingslógini um eigaraíbúðir.

Lógin er karmur um bústaðir, sum er eitt tað mest týdningarmikla materiella virðið hjá fólki. Hesin stóri týdningur sæst m.a. aftur í grundlógini, har tað í § 72 er gjørd ein verja av bústaðnum ígjøgnum ásetingina um, at bústaðurin er friðhalgaður (“ukrænkelig”). Skipanin við lutaíbúðafeløgum merkir, at lutaeigari ikki hevur full ræðisrættindi yvir egnum bústaði. Tí er neyðugt at gera nakrar ásetingar í hesi lóg, sum skapa eina verju ímóti, at fólk missa bústað teirra orsakað av viðurskiftum, sum tey ikki hava nakra beinleiðis ávirkan á. Til hesar týdningarmiklu greinir eru tilknýttar revsiásetingar, sum skulu tryggja, at lógin verður hildin. Um hesar revsiásetingar ikki høvdu verið við í lógini, er vandi fyri, at so stórur ótryggleiki hevði valdað kring lutaíbúðafeløgini, at rættartrygdin hjá lutaeigarunum varð hótt. Alneyðuga trygdin viðvíkjandi egnum bústaði, sum henda lóggáva veitur tí einstaka, er sostatt fult í tráð við grundlógarinnar anda, og eigur tí ikki at verða minkað á nakran hátt.

Politiska avtalan um Bústaðarpakkan ber í sær, at ávísar konsekvensbroytingar skulu gerast í aðrari lóggávu. Tær flestu skulu fremjast innan ábyrgdarøkið hjá landsstýrismanninum í fíggjarmálum. Vanlig lutaíbúðafeløg skulu nevniliga hava somu rættindi til rentustuðul og MVG-endurgjald sum privatpersónar, ið byggja egnan bústað. Harumframt skulu serstøk lutaíbúðafeløg hava somu fyrimunir í sambandi við rindan av MVG, sum kommunurnar hava í dag. Landsstýrismaðurin í almanna- og heilsumálum skal gera eina broyting í § 32 í forsorgarlógini, so heimild verður fyri at skipa raksturin av serstøkum lutaíbúðafeløgum sum vardir bústaðir sbrt. forsorgarlógini.
Ummæli
Uppskotið verður sent til ummælis hjá hesum hoyringspørtum:

· Fíggjarmálaráðið

· Innlendismálaráðið

· Vinnumálaráðið

· Mentamálaráðið

· Skráseting Føroya

· Toll- og skattstovan

· Nærverkið

· Almannastovan

· Psykriatriski Depilin

· Stuðulsfólkaskipanin fyri vaksin

· Húsalánsgrunnurin

· Føroya Rættur

· Føroya Landfúti

· Kommunusamskipan Føroya

· Føroya Kommunufelag

· Tórshavnar Kommuna

· Klaksvíkar Kommuna

· Runavíkar Kommuna

· Vinnuhúsið

· Føroya Banki

· Eik Banki

· Norðoya Sparikassi

· Suðuroyar Sparikassi

· Kaupthing Bank

· Tryggingarfelagið Føroyar
· Trygd

· Sethúsasølan

· Inni

· Skyn

· Starvsmannafelagið

· Føroya Arbeiðarafelag

· Havnar Arbeiðsmannafelag

· Havnar Arbeiðskvinnufelag

· Klaksvíkar Arbeiðsmannafelag

· Felagið Føroyskir Sjúkrarøktarfrøðingar

· Heilsuhjálparafelag Føroya

· MBF

· Javni

· Landsfelag Pensjónista

Kap. 2. Avleiðingarnar av uppskotinum 
Fíggjarligar avleiðingar fyri land og kommunur

Uppskotið hevur fíggjarligar avleiðingar fyri land og kommunur. Lagt verður upp til, at landið skal fíggja raksturin av teim serstøku lutaíbúðafeløgunum, sum verða rikin sbrt. forsorgarlógini. Somuleiðis kann landið gera íløgur í bygging av vardum bústøðum, sum verða skipaðir sum serstøk lutaíbúðafeløg. 

Størstu fíggjarligu avleiðingarnar fyri kommunurnar standast somuleiðis av, um kommunurnar velja at gera íløgur í bygging av vardum íbúðum. Møguligt er eisini, at kommunurnar kunnu fáa einstakar útreiðslur í sambandi við raksturin av vardum bústøðum sbrt. forsorgarlógini, men hetta verður nærri greinað í broytingaruppskotinum til forsorgarlógina. Hinvegin kann væntast, at kommunurnar fáa øktar skattainntøkur, ið standast av teim arbeiðsplássum, sum eru knýtt at teim serstøku lutaíbúðafeløgunum. Somuleiðis kann væntast, at kommunurnar kunnu fáa eina ávísa effektivisering í nýtsluni av byggilendinum, tí lutaíbúðafeløg eru ætlað at vera ein tættari bygging, enn tey vanligu sethúsaøkini.
Umsitingarligar avleiðingar fyri land og kommunur
Uppskotið hevur umsitingarligar avleiðingar fyri bæði land og kommunur. Meirumsitingin hjá landinum liggur fyrst og fremst hjá Skráseting Føroya, ið fær ábyrgdina av skrásetingini og eftirlitinum við lutaíbúðafeløgunum. Harumframt kann væntast, at Tinglýsingin fær eina ávísa øking í síni uppgávumongd. Í sambandi við skipan av vardum bústøðum sum serstøk lutaíbúðafeløg, ið verða rikin sbrt. forsorgarlógini, fær Almanna- og heilsumálaráðið ávísar 
varð ??andi meiruppgávur. 

Umsitingarligu avleiðingarnar fyri kommunurnar standast fyrst og fremst av eini øking í byggi- og býarskipanaruppgávunum, nú hædd skal takast fyri lutaíbúðafeløgum á hesum virkisøki. Í lógini er ásett, at kommunan skal góðkenna umskipan av verandi bygningum til vanlig lutaíbúðafeløg, og hetta kann sum frá líður føra til eina minni øking av umsitingarligu uppgávunum hjá kommununum. Harumframt kann væntast, at sosialu deildirnar hjá teim stóru kommununum fáa øktar uppgávur í sambandi við skipan av serstøkum lutaíbúðafeløgum.

Avleiðingar fyri vinnuna

Uppskotið hevur positivar avleiðingar fyri vinnuna. Roknast kann við, at eftirspurningurin eftir lutaíbúðum gerst stórur. Tí er ein avleiðing av lógaruppskotinum, at virksemið í byggivinnuni kann økjast yvir eitt longri áramál. Hetta virksemið fer uttan iva eisini at síggjast aftur hjá peninga- og lánistovnum, sum fáa ein nýggjan skara av viðskiftafólki í sambandi við lutaíbúðafeløgini.

Møguleikin hjá lutaíbúðafeløgum at seta ein fyristøðumann at standa fyri rakstrinum av felagnum kann skapa eina nýggja vinnugrein í Føroyum, ið eitur bústaðarumsiting. Hetta kann hugsast at gerast ein hjágrein hjá advokatskrivstovum, grannskoðarum ella bókhaldsvirkjum. Men lógin ger ongar avmarkingar av, hvør kann standa fyri bústaðarumsiting. Harumframt er møguligt at fyritøkur, ið bjóða húsavarðatænastu, eisini kunnu átaka sær størri rakstraruppgávur fyri lutaíbúðafeløg.

Avleiðingar fyri umhvørvið

Lógaruppskotið hevur óbeinleiðis avleiðingar fyri umhvørvið. Ætlanin er, at bústaðareindirnar, ið hoyra til lutaíbúðafeløg, verða tættbygdar – antin tí at bygd verða fleirfamiljuhús ella tættbygd stakhús sum t.d. í Tórsbyrgi í Havn. Hetta merkir, at tørvurin á byggilendi ikki er eins stórur, sum í sambandi við sethúsabygging. Ein óbeinleiðis avleiðing av uppskotinum kann tí vera, at kommunur kunnu leggja meira lendi út sum fríøkir orsakað av, at bústaðarbyggingin gerst tættari enn vanligt er í dag.

Avleiðingar fyri serstøk øki í landinum
Lógaruppskotið hevur ávísar avleiðingar fyri nøkur øki í landinum, tí rættuliga sannlíkt er, at bygdar verða lutaíbúðir í teimum størstu kommununum. Hetta kann føra til eina økta tilflyting aðrastaðni frá, antin innanlendis ella úr útheiminum. Verður útboðið av lutaíbúðum, ið eru skipaðar í vanlig lutaíbúðafeløg, kann eisini hetta merkja at fólk, ið júst hava lokið útbúgving, velja at flyta heimaftur heldur enn at vera búgvandi uttanlands. Hetta kann hava munandi positivt árin á tey øki í landinum, har hesi fólk velja at seta búgv.

Sosialar avleiðingar
Lógaruppskotið hevur við sær munandi positivar sosialar avleiðingar. Stakir uppihaldarar og fólk við láginntøkum fáa nú munandi betri møguleikar fyri at fáa til vega egnan bústað, tí keyp av luti í vanligum lutaíbúðafelag krevur ikki eins nógvan pening, sum ein íløga í hús ella eigaraíbúð. Harafturat verða fortreytir nú á fyrsta sinni skaptar fyri, at fólk við serligum tørvi til innrættingina av bústaði teirra, nú fáa møguleika at flyta í vardar bústaðir, sum eru skipaðir í serstøk lutaíbúðafeløg. 

Millumtjóða sáttmálar

Uppskotið hevur ongar avleiðingar fyri millumtjóða sáttmálar.

Skyldur álagdar einstaklingum
Ávísar skyldur verða lagdar einstaklingum í sambandi við eigaraskifti av lutum í vanligum lutaíbúðafeløgum. Seljari hevur nevniliga skyldu til at upplýsa keypara um treytirnar fyri, at keypið kann ganga aftur innan eina ásetta freist. Somuleiðis verður álagt seljara av lutum í vanligum lutaíbúðafelagi undir stovnan, eina upplýsingarskyldu um øll fíggjarviðurskifti vm., sum kunnu hugsast at hava ávirkan á støðutakan keyparans.

Heimildir til annan landsstýrismann ella kommunur
Landsstýrismaðurin í vinnumálum (sum fyrisitur Skráseting Føroya) fær heimild til í kunngerð at áseta ymisk gjøld í sambandi við skráseting v.m. av lutaíbúðafeløgum. 

Landsstýrismaðurin í innlendismálum (sum fyrisitur tinglýsingina) fær heimild til í kunngerð at fyriskipa tinglýsingina av lutum í lutaíbúðafeløgum. 

Í tráð við politisku semjuna í samgonguni, fær landsstýrismaðurin í fíggjarmálum til uppgávu at gera neyðugar konsekvensbroytingar í aðrari lóggávu soleiðis, at lutaíbúðafeløg fáa somu rættindi til rentustuðul og MVG-endurgjald sum privatpersónar, ið byggja egnan bústað.

Talva – Avleiðingar

	  

 
	Fyri landið/lands-
myndugleikar
	Fyri kommunalar myndugleikar
	Fyri pláss/øki í landinum
	Fyri ávísar samfelagsbólkar/ 
felagsskapir
	Fyri vinnuna

	Fíggjarligar/ búskaparligar avleiðingar
	Ja
	Ja
	Ja
	Ja
	Ja

	Umsitingarligar avleiðingar
	Ja
	Ja
	(Ja)
	Ja
	Ja

	Umhvørvisligar avleiðingar
	(Ja)
	(Ja)
	(Ja)
	Nei
	Nei

	Avleiðingar í mun til altjóða avtalur og reglur
	Nei
	Nei
	Nei
	Nei
	Nei

	Sosialar avleiðingar 
	
	
	
	Ja
	


Kap. 3. Serligar viðmerkingar

Til § 1. Ongin lóggáva hevur áður verið um lutaíbúðafeløg, men hugtakið “lutafeløg” er kortini kent í Føroyum; m.a. varð Føroya Fiskasøla skipað sum lutafelag. Ásetingarnar í hesi grein avmarka lógina til einans at vera galdandi fyri lutaíbúðafeløg, og harvið ikki fyri onnur lutafeløg. Í lógarinnar høpi verða lutaíbúðafeløgini bólkað í vanlig lutaíbúðafeløg og serstøk lutaíbúðafeløg.

Lutaíbúðafeløg bregða frá øðrum lutafeløgum við, at tey ikki eru skattskyldug. Orsøkin til hetta er, at lutaíbúðafeløg einans hava til endamáls at vera karmur um bústaðir hjá fólki, og tí ikki reka nakað vinnuligt virksemi.
Til § 2. Henda lóg er ætlað at vera einasti lógarkarmur kring lutaíbúðafeløg. Tí verður ein avmarkandi áseting gjørd um, at lutaíbúðafeløg einans kunnu stovnsetast eftir hesi lóg og ikki eftir aðrari lóggávu. Partafelagslógin er nevnd positivt, tí ásetingarnar í hesi lóggávu um skráseting av lutaíbúðafeløgum eru nær skyld við partafelagslógina.

Til § 3. Í Danmark hevur verið neyðugt at tillaga tinglýsingarlógina, rættargangslógina og konkurslógina til teirra lutaíbúðafelagslóggávu. Sum víst er á í almennu viðmerkingunum til hesa lóg, eru fleiri prinsipiellir munir millum donsku lutaíbúðafelagslóggávuna og skipanina, sum skotin verður upp í hesi lóg. Tí er ikki møguligt at gera tær somu tillagingarnar í aðrari lóggávu, eftir donskum leisti.

Men við at lóggávuvaldið staðfestir ein lut í lutaíbúðafelag sum fastogn, slepst undan hesum trupulleika. Tí við hesi staðfesting kunnu ásetingarnar í kap. 51 um tvingsilssølu av fastognum nýtast, og neyðugt er sostatt ikki við serføroyskum tillagingum av rættargangslógini í sambandi við tvingsilssølu av lutum í lutaíbúðafeløgum. Samstundis gevur § 56 í hesi lóg landsstýrismanninum, sum varðar av tinglýsingarlóggávuni, heimild til at áseta í kunngerð, hvussu tinglýsingin av lutum í lutaíbúðafeløgum skal fara fram. Harvið gerst heldur ikki neyðugt at broyta tinglýsingarlóggávuna. (Sí annars viðmerkingarnar til § 56).
Staðfestingin av lutaíbúðafeløgum sum løgfrøðiligir persónar merkir, at ongir tulkingarspurningar kunnu standast av løgfrøðiliga statussinum hjá lutaíbúðafeløgum.
Til § 4. Í almennu viðmerkingunum er nærri greinað, hvønn leiklut lutaíbúðafeløg eru ætlað á føroyska bústaðarmarknaðinum. Henda grein avmarkar, hvat slag av bygningum kunnu skipast sum lutaíbúðafeløg til fleirfamiljuhús (har allur bygningurin er skipaður sum lutaíbúðir), rað- og randarhús og aðrir samanbygdir bústaðir, sum t.d. Tórsbyrgi í Tórshavn. Vanlig sethús kunnu sostatt ikki skipast sum lutaíbúðafeløg.
Til § 5. Greinin er ein endamálsorðing fyri vanlig lutaíbúðafeløg og ásetur samstundis tað materiella innihaldið í einum luti í einum vanligum lutaíbúðafelag. Ein lutur svarar sostatt altíð til rætt til ein ávísan staðfestan bústað í vanligum lutaíbúðafelagi.

Til § 6. Greinin er ein teknisk áseting, sum hevur til endamáls at áseta eitt hægsta mark fyri áljóðandi virðinum á lutunum. 

Hugtakið lutfall skal í hesum høpi skiljast soleiðis: Er skuldin hjá felagnum t.d. 10 mió. kr. og samlaða talið av lutum 10, er lutfallið 10.000.000 : 10 = 1.000.000 kr. 20% av hesum er 200.000 kr., og hægsta markið fyri støddina á einum luti er sostatt í hesum føri 200.000 kr.

Greinin inniheldur eina av kjarnuásetingunum í hesi lóg, og tilhoyrandi revsireglurnar eru at finna í § 63.

Til § 7. Greinin hevur saman við § 8 og § 9 til endamáls at fremja brúkaravernd í sambandi við sølu av lutum í vanligum lutaíbúðafelag undir stovnan. Hetta er fyrstu ferð at slíkar ásetingar verða gjørdar í føroyskari bústaðarlóggávu. 

Álagt er seljara ella umboði hansara ein upplýsingarskylda um, hvørjar fíggjarligar skyldur, ið eru heftar at keypi av einum luti. Seljari hevur skyldu til at lata hesar upplýsingar á ein lætt fatuligan og gjøgnumskygdan hátt. Við umboð seljarans skal eisini skiljast løgfrøðiligir persónar.
Revsireglurnar fyri brot á hesa grein eru at finna í § 62.

Til § 8. Ásetingin í hesi grein er gjørd fyri at fremja brúkaraverju. Greinin hevur til endamáls at geva keypara av luti í vanligum lutaíbúðafelag ein lógarásettan rætt til, at keypið kann ganga aftur innan eina ásetta tíðarfreist (“fortrydelsesret”). Leggjast skal til merkis, at hetta prinsippið er galdandi fyri alla sølu av lutum og ikki bert í sambandi við sølu av lutum í lutaíbúðafeløgum undir stovnan.

Til § 9. Greinin ásetur, at seljari hevur upplýsingarskyldu til at kunna keypara av luti í vanligum lutaíbúðafelag undir stovnan um rættindi hansara eftir § 8. Verður upplýsingarskyldan ikki hildin, eru tær hartil hoyrandi revsireglurnar at finna í § 62.
Til § 10-12. Hesar greinir innihalda nakrar formligar ásetingar um tíðarfreistir fyri, nær lutir skulu verða inngoldnir í sambandi við vanlig lutaíbúðafeløg undir stovnan. Somuleiðis verður ásett, at allir lutir skulu vera goldnir, áðrenn felagið formliga kann stovnsetast. Staðfest verður harumframt hvørji viðurskifti skulu takast við og ásetast í formliga stovnsetingarskjalið, sum skal fráboðast Skráseting Føroya. Byggingin av lutaíbúðunum kann ikki byrja, fyrr enn lutaíbúðafelagið er formliga stovnað.

Til § 13. Lutaíbúðafeløg eru ætlað at regulera tann partin av bústaðarmongdini, sum liggur millum sethús og eigara- ella leiguíbúðir. Tí verður ásett ein støddaravmarking av teimum einstøku bústaðareindunum, so hesar ongantíð kunnu gerast størri enn vanlig nýbygd sethús. Samstundis verður ásett eitt minstamark fyri støddini, so lógarásett er, at tær einstøku bústaðareindirnar svara til nútíðarinnar tørv. Minstamarkið er sett til helvtina av hægsta markinum.

Ásetingin um tal á bústaðareindunum í lutaíbúðafelagnum hevur til endamáls, at byggingin skal verða tættbygd. Hinvegin er eisini ásett eitt hægsta mark fyri støddina á einum lutaíbúðafelag. Hetta skal forða fyri, at feløgini gerast so stór, at tann einstaki lutaeigarin nærum onga ávirkan hevur á viðurskiftini, sum viðvíkja eins egna bústaði. 

Ásetingin um uttandura felagsøki skapar ávísar fortreytir fyri einum liviligum felags umhvørvi.

Til § 14. Kommunali myndugleikin hevur ábyrgd av býarskipan og byggiloyvum og er harvið eisini avgerðarmyndugleiki í sambandi við, hvar bygging til vanlig lutaíbúðafeløg skal fara fram. Tí er eisini rættast, at kommunan skal geva loyvi til, at verandi bygningar kunnu verða umskipaðir til vanlig lutaíbúðafeløg. Gevur kommunan eitt slíkt loyvi, hevur hon samstundis ábyrgdina av at kanna, um ásetingin um støddaravmarkingar í § 13 verður hildin.

Til § 15. Lutir í vanligum lutaíbúðafeløgum verða útbjóðaðir til ein fastan prís, meðan víðari søla av slíkum lutum er til marknaðarprís. Harvið gerst møguligt, at lutaeigari fær ein ávísan vinning í sambandi við víðarisølu av luti. Hesin innbygdi vinningur er ætlaður at fáa tann virknað, at ein ávísur eftirspurningur verður eftir lutum í vanligum lutaíbúðafeløgum undir stovnan. Orsøkin til tíðaravmarkingina er, at ein ávísur almennur stuðul fer at vera latin til soleiðis, at ferð kann koma á byggingina av bústøðum, ið verða skipaðir sum vanlig lutaíbúðafeløg. Til tess at forða fyri, at hesin stuðul verður kapitaliseraður, verður tíðaravmarkingin ásett. Samstundis er eins umráðandi at tryggja skipanina ímóti, at lutir verða keyptir við skjótum vinningi fyri eygað. Tí er ásett ein tíðaravmarking á 12 ár fyri, nær ein lutaeigari hevur loyvi til selja ein lut víðari. Uttan eina slíka tíðaravmarking er ómøguligt at tryggja skipanina ímóti, at stuðulin verður kapitaliseraður og lógin harvið ikki kemur at virka eftir ætlan. Av somu orsøk eru ásettar revsireglur til hesa grein í § 63.

Einans eittans undantak verður givið frá tíðaravmarkingini á 12 ár. Hetta er, um lutaeigari ella hjúnafelagi er úti fyri eini sosialari hending. Ein slík hending kann vera deyði, avlamni ella álvarslig sjúka. Arbeiðsloysi í longri tíð (t.e. yvir 4 mánaðir), kann eisini roknast sum ein sosial hending í hesum føri. Skal metast um, hvørt talan er um eina sosiala hending, eigur meting Almannastovunar at verða løgd til grund fyri metingini.

Við avhending í sambandi við eina sosiala hending, rindar vanliga lutaíbúðafelagið seljara tað áljóðandi realvirðið fyri lutin. Áljóðandi virðið skal tí umroknast eftir prísvøkstrinum, grundað á prístalið hjá Hagstovu Føroya. Síðan bjóðar lutaíbúðafelagið lutin út til áljóðandi prís. Keypari, ið yvirtekur ein lut á henda hátt, er eisini bundin av tíðaravmarkingini í stk. 1.

Til § 16. Í donsku lutaíbúðafelagslóggávuni hevur lutaíbúðafelagið sjálvt stóra ávirkan á keyp og sølu av lutunum í felagnum, tí henda ikki fer fram í fríari sølu, men eftir bíðilistum. Sum nevnt í almennu viðmerkingunum, hevur hetta havt ta óhepnu avleiðing, at vanligt hevur verið at goldið pening “undir borðið” í sambandi við keyp og sølu av lutum. Skotið verður upp, at føroyska skipanin verður øðrvísi, og tí hevur lutaíbúðafelagið sjálvt nógv minni ávirkan á keyp og sølu enn í donsku skipanini. Hinvegin er heldur ikki rætt at seta felagið fullkomiliga uttanfyri ávirkan, og tí ásetur henda greinin, at nevndin í felagnum skal góðkanna alla sølu av lutum. Samstundis verður tó ásett, at nevndin einans kann nokta at góðkenna eigaraskifti, um sakligar grundgevingar eru fyri hesum. Um ein nevnd noktar at góðkenna eigaraskifti uttan sakliga grundgeving, kunnu nevndarlimirnir gjøgnum rættarmál ábyrgdast fyri fíggjarligan miss og annan skaða (“tort”), ið stendst av hesum.

Til § 17. Endamálið við hesi grein er at tryggja gjøgnumskygni í sambandi við eigaraskiftið av lutum í vanligum lutaíbúðafeløgum. Tí er ásett, at keypari og seljari hava eina lógarásetta skyldu til at veita nevndini allar fíggjarligar upplýsingar í sambandi við eigaraskifti. Samstundis fær nevndin lógarheimild til at nokta at góðkenna eigaraskifti, um nøktandi upplýsingar ikki fyriliggja.

Brot á hesa grein er at rokna sum svik. Tí eru gjørdar revsireglur til hesa grein, sum eru at finna í § 64.

Til § 18. Lutaíbúðafelagið hevur skyldu til alla tíðina at hava eitt fullfíggjað yvirlit yvir eigaraviðurskiftini í felagnum. Hetta er serstakliga umráðandi, skuldi ivi tikið seg upp um formligu eigaraviðurskiftini av lutum. Somuleiðis er ein tílík skrásetingarbók eitt týdningarmikið amboð í sambandi við rættarmál.
Til § 19. Til tess at nevndin skal hava møguleika at føra skrásetingarbókina eftir § 18, fær nevndin tann leiklut at skula boða tinglýsingini frá øllum eigaraskiftum í felagnum. Tí hevur keypari skyldu til at lata nevndini tað endaliga skeytið, sum nevndin formliga skal fráboða tinglýsingini innan 3 yrkadagar frá handanini. Tá nevndin letur skeytið til tinglesingar, hevur hon skyldu til samstundis at føra hetta í skrásetingarbókina.

Fráboðanarskylda nevndarinnar fellur burtur, um keypari ella seljari hava noktað at útflýggja nevndini allar fíggjarligar upplýsingar í sambandi við eigaraskifti, og nevndin tí sbrt. § 17, stk. 2 hevur noktað at góðkent eigaraskifti.

Til § 20. Greinin er ein sonevnd “savningar-grein”, har ymiskar ásetingar um rættindi, ið eru knýtt at lutum, eru gjørdar. Meginreglan um, at hvør lutur hevur eina atkvøðu á aðalfundi, skuldi verið sjálvsøgd. Hinvegin kann lutaeigari geva øðrum lutaeigara í sama felag fulltrú til nýtslu av atkvøðuni á aðalfundi. 
Ásett verður eisini greitt, at onnur rættindi í felagnum enn rættindi til ein ávísan bústað, ikki kunnu knýtast til ein ávísan lut. Verður henda ásetingin ikki gjørd kann hugsast, at tað verður trupult hjá einum lutaíbúðafelag at virka, um hvør lutur kann hava ávís serrættindi.

Ásetingin um, at lutir ikki kunnu leggjast saman er gjørd í sama anda, sum ásetingarnar í § 13 um støddina á bústaðareindunum. Henda lóggáva hevur til endamáls at vera karmur um bústaðir, sum í stødd eru minni enn vanlig sethús, og tí kann undantak ikki gevast fyri samanleggingum av bústøðum, so hesir á henda hátt koma ájavnt í stødd sum vanlig sethús. Hava fólk tørv á størri bústaði, er útboðið á sethúsamarknaðinum nóg stórt til at nøkta henda tørvin.

Til § 21. Endamálið við greinini er at tryggja, at bústaðareindirnar í vanligum lutaíbúðafeløgum koma teimum til góðar, sum hava tørv á teimum. Tí kunnu einans “veruligir” persónar eiga ein lut í feløgunum, og ikki “løgfrøðiligir persónar” (tvs. partafeløg o.t.). 

Somu atlit eru orsøk til, at eingin persónur kann eiga meira enn ein lut í einum lutaíbúðafelagi. Hetta merkir, at ein persónur ikki kann eiga ein lut í fleiri lutaíbúðafeløgum, uttan talan er um eitt stutt skotbrá í sambandi við eigaraskifti. Sostatt kann lutaeigari ikki framleiga ein bústað í einum vanligum lutaíbúðafelag og samstundis keypa ein lut í einum øðrum vanligum lutaíbúðafelag.
Undantaksreglurnar frá hesi grein eru einans virknar, tá skuldarhavari yvirtekur eina bústaðareind eftir tvingsilssølu. Ein slíkur skuldarhavari hevur rætt til at framleiga bústaðin sbrt. § 23, men frávik kann ikki gerast frá tíðarfreistini um sølu í stk. 2.

Til § 22. Henda grein hongur neyvt saman við tí undanfarnu. Til tess at tryggja, at bústaðareindirnar koma teimum til góða, sum hava tørv á teimum, verður bústaðarskylda áløgd lutaeigaranum. Hetta merkir, at lutaeigarin hevur eina lógarásetta skyldu til at búgva í bústaðareindini, ið hoyrir til lutin og hava skrásettan bústað har. Slík lógarásett bústaðarskylda er vanlig í nærmastu grannalondum okkara.

Einasta undantakið frá bústaðarskylduni er framleiga eftir § 23. 
Til § 23. Til tess at sleppast kann undan, at lógarreglurnar um bústaðarskyldu v.m. gerast ov stirvnar, verður loyvt at framleiga eina bústaðareind í vanligum lutaíbúðafelag í upp til tvey ár.

Orsøkin til at framleigan frammanundan skal góðkennast av nevndini er, at hetta gevur samsvar við ásetingarnar í § 16 um, at nevndin skal góðkenna øll eigaraskifti í lutaíbúðafelagnum. Eins og ásett er í § 16, skulu sakligar grundgevingar vera fyri, um nevndin noktar at góðkenna framleigu.

Til § 24. Eigari av luti í vanligum lutaíbúðafelag verður roknaður sum eigari av bústaðnum, og tí er leigulógin ikki galdandi. Verður framleigað, er talan um vanliga leigu, og tí er leigulógin galdandi í hesum føri.

Til § 25. Gjald fyri felagsútreiðslur er ein grundleggjandi partur av skipanini við lutaíbúðafeløgum. Felagsútreiðslur fevna um rentur og avdráttir av lánum felagsins, viðlíkahald av bygningunum og gjald fyri felags ágóðar. Reglugerð lutaíbúðafelagsins staðfestir hvørjir felags ágóðar, ið eru fevndir av felagsútreiðslunum. Somuleiðis kann reglugerðin staðfesta, hvørjir partar av viðlíkahaldinum er ábyrgd hjá tí einstaka lutaeigaranum.
Til § 26. Í grannalondum okkara er vanligt, at bústaðarfeløg seta ein fyristøðumann (“forretningsfører”) at standa fyri rakstrinum av felagnum. Hetta kann t.d. vera partur av virkisøkinum hjá einum advokatvirki, grannskoðaravirki, bókhaldsvirki ella øðrum líknandi vinnuvirki, sum røkir uppgávuna fyri fleiri bústaðarfeløg.
Henda greinin loyvir eini líknandi skipan í Føroyum. Somuleiðis loyvir greinin, at lutaíbúðafelagið setur ein húsavørð at standa fyri tí praktiska rakstrinum av bygningunum. Tá fyristøðumaðurin kann vera ein løgfrøðiligur persónur, er eisini møguligt at geva eini privatari fyritøku uppgávuna at veita húsavarðatænastu til lutaíbúðafelagið. 
Til § 27. Greinin ásetur tær formligu fortreytirnar fyri avgerð um avtøku av lutaíbúðafelagnum. Til tess at tryggja teir einstøku lutaeigararnar ímóti, at stórar avgerðir verða tiknar í bráðskundi er ásett, at avtøka av einum lutaíbúðafelag bæði skal verða samtykt á aðalfundi og einum eykaaðalfundi, sum ikki kann verða hildin fyrr enn 4 vikur aftaná aðalfundin. Innkallingin til ein slíkan eykaaðalfund skal fremjast á sama aðalfundi, sum hevur tikið avgerð um, at lutaíbúðafelagið skal avtakast.
Til tess at fremja eina minnilutaverju er ásett, at í minsta lagi tveir triðingar av øllum lutaeigarunum í felagnum atkvøða fyri hesum. Vanligu reglurnar um, hvør hevur atkvøðurætt á aðalfundi, eru eisini galdandi í hesum føri.
Til § 28. Greinin staðfestir, at verandi lutaeigarar hava framíhjárætt til keyp av egnum bústaði í lutaíbúðafelagnum, um lógliga innkallaðir aðal- og eykaaðalfundir hava samtykt at avtaka felagið. Lutaeigari skal innan 14 yrkadagar eftir formligu avgerðina um avtøku av felagnum boða nevndini frá, um hann ynskir at gera nýtslu av hesum framíhjárætti.
Ásett verður eisini eitt hægsta mark fyri keypsprísin, tá framíhjá keypsrætturin verður nýttur í sambandi við avtøku av vanligum lutaíbúðafelagi. Hesin kann ongantíð fara upp um ta lutfallsligu skuld, sum tann einstaki luturin í felagnum ber. Hetta skal skiljast soleiðis: Eru 10 lutaeigarar í felagnum og samlaða veðskuld felagsins 10 mió. kr., kann keypsprísurin ikki fara upp um 10.000.000 : 10 = 1.000.000 kr.

Til § 29. Greinin staðfestir tað yvirskipaða endamálið við serstøkum lutaíbúðafeløgum. Hesi feløgini eru ætlað at vera karmur um bústaðir til tann bólkin av fólki við serligum tørvi, ið hava tørv á stuðli frá Nærverkinum, men sum samstundis ikki eru so illa fyri, at tey hava tørv á støðugari røkt. Málbólkurin er sostatt tey sum kunnu klára seg sjálvi í egnum heimi, við ávísum stuðli frá Nærverkinum ella stuðulsfólkatænastuni. Til fólk við serligum tørvi verða roknaðir hesir bólkar: Sálarsjúk, menningartarnað, rørðslutarnað, fólk við lættari ellisbreki og onnur við líknandi lættari brekum.

Í mun til vanlig lutaíbúðafeløg eru ongar avmarkingar gjørdar fyri, hvør kann eiga ein lut í einum serstøkum lutaíbúðafelag. Sostatt kunnu privatfólk, allir løgfrøðiligir persónar og feløg av ymiskum slagi, eins og almennir myndugleikar (t.e. land og kommunur) vera lutaeigarar. Ein lutaeigari kann eisini eiga lutir í fleiri serstøkum lutaíbúðafeløgum.

Til § 30. Ognarbrøkar í sambandi við býti av bústaðareindum eru í føroyskum lógarhøpi kendir frá løgtingslóg nr. 11 frá 3. apríl 1970 um eigaraíbúðir, sum broytt við løgtingslóg nr. 33 frá 26. mai 1988. Henda lóg hevur tó ongar ásetingar um, hvussu komið verður fram til tann ávísa ognarbrøkin.
Í hesi grein verður ásett, at ognarbrøkurin skal svara til lutfallið millum peningaliga innskotið hjá lutaeigaranum og tað samlaða innskotið í felagnum. Hugtakið lutfall skal í hesum høpi skiljast soleiðis: Er samlaða innskotið í felagnum t.d. 10 mió. kr., og ein ávísur lutaeigari hevur sett 6 mió í felagið, er ognarbrøkurin í hesum føri 3/5 (tríggir fimtipartar).
Í mun til vanlig lutaíbúðafeløg er ongin avmarking fyri, hvussu nógvar bústaðareindir kunnu hoyra til ein einstakan lut. Orsøkin til hetta er, at eigaraskarin av lutum ikki er avmarkaður til fysiskar persónar.

Til § 31. Serstøk lutaíbúðafeløg hava ein øðrvísi eigaraskara og tí eisini ein øðrvísi fíggingarprofil,enn vanlig lutaíbúðafeløg. Sannlíkindi eru fyri, at land og kommunur, eins og feløg og felagsskapir gera íløgur í serstøk lutaíbúðafeløg. Samstundis er møguligt, at fleiri bústaðareindir kunnu hoyra til ein einstakan lut. Tí verður ásett eitt minsta mark fyri innskotinum, sum hvør einstakur lutaeigari skal gera í felagið á 10% av kostnaðinum av samlaðu verkætlanini. Undantikin frá hesum eru privatpersónar, ið gera íløgu í eitt serstakt lutaíbúðafelag vegna seg sjálvan ella nærmastu skyldfólk. Nærmasta skyldfólk merkir í hesum føri: Hjúnafelagi ella sambúgvi, børn, foreldur ella systkin. Minstamarkið fyri innskoti (tvs. støddina á lutinum) hjá privatfólki er sett til 150.000 kr. orsakað av, at henda upphædd er eitt sindur lægri enn tann væntaða støddin á lutum í vanligum lutaíbúðafeløgum undir stovnan.
Í stk. 3 er ásett, at í minsta lagi tveir stórir lutaeigarar skulu vera millum stovnararnar av einum serstøkum lutaíbúðafelag. Orsøkin til hesa áseting er, at grundsjónarmiðið aftanfyri lutaíbúðafeløg er, at tað altíð eru fleiri partar, ið ganga saman um at reka eitt lutaíbúðafelag. Er einans ein íleggjari, kunnu bústaðareindirnar skipast sum almennur stovnur ella sum eigaraíbúðir, ístaðin fyri at verða skipaðar sum serstakt lutaíbúðafelag.
Til § 32. Eins og gjørt verður í § 12 staðfestir henda grein, hvørji viðurskifti skulu takast við og ásetast í formliga stovnsetingarskjalið, sum skal fráboðast Skráseting Føroya. Ábyrgdarpersónurin eftir stk. 3 hevur somu ábyrgd og rættarstøðu, sum nevndarformaðurin í einum sjálvsognarstovni.
Í stk. 4 verður víst á, at serstaka lutaíbúðafelagið undir stovnan skal taka formliga avgerð um, hvørt felagið skal rekast sum vardar íbúðir sbrt. forsorgarlógini. Her verður sipað til, at saman við hesi lóg verður løgd fram ein konsekvensbroyting í § 32 í forsorgarlógini, har eitt nýtt stk. 5 er ætlað at heimila landsstýrismanninum at áseta reglur um rakstur av serstøkum lutaíbúðafeløgum, ið skulu rekast sum vardar íbúðir.
Til § 33. Sum nevnt í almennu viðmerkingunum er ætlanin, at serstøku lutaíbúðafeløgini sum frálíður skulu avloysa ein part av verandi sambýlum. Tí verða sett nøkur ítøkilig krøv til bygningarnar, ið skulu nýtast til endamálið, sum miðja ímóti at skapa eitt so liviligt vart umhvørvi sum gjørligt, sum samstundis er á einum rímiligum kostnaðarstøði. 
Minstamarkið fyri bústaðareindir (5 eindir) er ásett til tess, at raksturin ikki skal gerast alt ov kostnaðarmikil. Hægsta markið á 24 bústaðareindir er sett fyri at forða fyri, at tær samlaðu eindirnar gerast ov stórar og stovnskendar. 

Minsta støddin á bústaðareindunum (40 m² brutto) er sett til umleið helvtina størri enn kravið, sbrt. løgtingslóg nr. 166 frá 22. desember 2005 um studningslán til ellis- og røktarheim og eldrasambýli, um minstu støddina á búrúmum á røktarheimum. Hægsta markið (80 m² brutto) er sett til tað dupulta av minsta markinum. 
Ásett er eisini, at gerast skal eitt innilokað felagsøki. Í felagsøkinum kunnu gerast felags fasilitetir fyri íbúgvararnar (t.d. rúm til ymisk ítriv), men partar af felagsøkinum kunnu eisini nýtast til innrættan av starvsfólkahølum (skrivstova, starvsfólkarúm o.s.fr.). Hinvegin eiga serstøk lutaíbúðafeløg ikki at hava felags køkar og aðrar stovnskendar fasilitetir, tí umhvørvið skal vera so heimligt sum gjørligt. 

Til § 34. Bústaðareindirnar í serstøkum lutaíbúðafeløgum eru ætlaðar at geva munandi ábøtur í mun til tann partin av verandi sambýlum, ið húsast í umbygdum bygningum. Samstundis er ætlanin við hesi lóg heilt at koma burtur frá framhaldandi umbygging av verandi bygningum til nýtslu til bústaðir til fólk við serligum tørvi. Tí verður eitt beinleiðis forboð ásett í hesi grein, ímóti at umskipa verandi bygningar til serstøk lutaíbúðafeløg.
Til § 35. Verður eitt serstakt lutaíbúðafelag rikið sum vardar íbúðir sbrt. forsorgarlógini merkir hetta, at landið fíggjar raksturin. Tí skulu slíkar verkætlanir frammanundan góðkennast av landsstýrismanninum. Samstundis verður ásett, at feløgini samstundis binda seg til, at upptøkan til búplássini skal fylgja ásetingunum um hetta sbrt. forsorgarlógini. Hetta verður gjørt fyri at sleppast kann undan ivamálum um, hvør hevur heimild at áseta upptøkutreytirnar.
Til § 36. Orsakað av at landið fíggjar raksturin av serstøkum lutaíbúðafeløgum, ið verða rikin sum vardar íbúðir sbrt. forsorgarlógini, skal landsstýrismaðurin góðkenna sølu av keyp og sølu av øllum lutum í slíkum feløgum. Væntast kann, at hetta fyri tað mesta kemur at virka sum ein formlig áseting, har eigaraskiftini verða góðkend uttan stórvegis málsviðgerð. Men skuldi ein støða tikið seg upp, har landsstýrismaðurin sýtir fyri at góðkenna eitt eigaraskifti, hevur hann eina lógarálagda skyldu sbrt. stk. 2 at fremja eina gjølla og haldgóða málsviðgerð við góðum og nøktandi grundgevingum fyri avgerð hansara um at sýta góðkening av eigaraskiftinum. 

Til § 37. Tað er ikki sannlíkt, at serstøk lutaíbúðafeløg ikki verða rikin sum vardar íbúðir sbrt. forsorgarlógini orsakað av, at landið fíggjar raksturin av hesum feløgum. Men skuldi tað kortini hent, at eitt serstakt lutaíbúðafelag ikki verður rikið sbrt. forsorgarlógini, er neyðugt at hava nakrar støðisásetingar um, hvussu slíkur rakstur skal fara fram.
Ásett verður, at nevndin skal seta ein fyristøðumann at standa fyri rakstrinum av felagnum, sum eisini kann vera ein løgfrøðiligur persónur. Somuleiðis skal gjøgnumskygni tryggjast í sambandi við upptøku til bústaðareindirnar í felagnum við, at upptøkutreytirnar og bíðilistarnir til búplássini eru almennir og fevndir av lóg um alment innlit. Annars avgerð felagið sjálvt, hvussu raksturin verður fyriskipaður.

Til § 38. Atkvøðureglurnar á aðalfundi í serstøkum lutaíbúðafeløgum eru soleiðis skipaðar, at hvør lutur hevur eitt atkvøðutal, ið svarar til ognarbrøkin. Samstundis er ásett ein minnilutaverja ið sigur, at í minsta lagi tvinnir lutaeigarar, sum eiga 10% ella meira av innskotinum í felagnum, skulu atkvøða fyri einum uppskoti, um tað skal verða samtykt. 
Til § 39. Sum meginregla er leigulógin galdandi fyri serstøk lutaíbúðafeløg. Undantiknar leigulógini eru einans tær bústaðareindir, har lutaeigarin sjálvur ella nærmasta skyldfólk sbrt. § 31 býr í bústaðareindini.
Orsøkin til at framleigan av bústaðareindum í serstøkum lutaíbúðafeløgum ikki er loyvd er, at hetta er ein fortreyt fyri at fáa bíðilistarnar og upptøkuna at virka.

Til § 40. Greinin er átøk við § 25 í hesi lóg og skal tulkast á sama hátt. Eitt lítið frábregði er tó ásetingin um, at felagsútreiðslurnar ikki mugu setast órímiliga høgt í mun til tann veruliga kostnaðin av útreiðslunum. Orsøkin til hetta er, at serstaka lutaíbúðafelagið ikki er ætlað at savna sær meira pening saman, enn tað ið neyðugt er til at røkja skyldur felagsins. Størri viðlíkahaldsarbeiði verður at rinda sbrt. ásetingunum í § 41.

Til § 41. Ásetingarnar í hesi grein, saman við § 40, stk. 3, hava til endamáls, at halda kostnaðin á felagsútreiðslunum niðri við at halda útreiðslur til størri viðlíkahaldsarbeiði, umbyggingar o.t. uttanfyri tann vanliga raksturin av serstøku lutaíbúðafeløgunum. 

Sum meginregla, rinda lutaeigararnir hesar útreiðslur í einum býti, sum verður gjørt eftir ognarbrøkinum. Men avgerð ein samdur aðalfundur, at fíggingin skal gerast øðrvísi, kann felagið t.d. taka upp lán til fígging av størri útreiðslum, sum koma undir ásetingarnar í hesi grein. 

Til § 42. Greinin skal tulkast á sama hátt sum § 27 viðvíkjandi teim formligu viðurskiftunum kring aðalfundaravgerð serstaka lutaíbúðafelagsins um avtøku, ella umskipan til annað virksemi enn bústaðir til fólk við serligum tørvi.

Í mun til § 27 er tó ásett, at avtøkan ella umskipanin skal góðkennast av landsstýrismanninum (um felagið verður rikið sum vardar íbúðir eftir ásetingunum um hetta sbrt. forsorgarlógini) og av kommununi (um felagið ikki verður rikið sum vardar íbúðir eftir ásetingunum um hetta sbrt. forsorgarlógini). Orsøkin til hesar ásetingar er, at avleiðingin av slíkari avgerð er, at bústaðir til fólk við serligum tørvi verða niðurlagdir.
Til § 43. Ásetingarnar um skráseting av lutaíbúðafeløgum eru partvíst grundaðar á galdandi fyriskipanir um skráseting av partafeløgum í partafelagslóggávuni og í galdandi kunngerð um fráboðan av partafeløgum (bekendtgørelse nr. 622 af 31. juli 1993 om anmeldelser m.v. til Erhvervs- og Selskabsstyrelsen for aktie- og anpartsselskaber). 

Orsøkin til hetta er, at skipanin við lutaíbúðafeløgum skal vera løtt at umsita hjá Skráseting Føroya, men samstundis ikki vera merkt av eins nógvum krøvum til feløgini, sum tey ið eru galdandi fyri pratafeløg, smápartafeløg o.t.

Ítøkiligu ásetingarnar í hesi lógargrein eru allar av formligum slag.

Til § 44. Greinin ger greitt hvørjar ásetingar altíð skulu vera við í reglugerðini fyri lutaíbúðafeløg. Hetta svarar til ásetingarnar um sonevndu “normalviðtøkurnar” (“normalvedtægter”) í partafelagslóggávuni. Harumframt staðfestir greinin, at ein reglugerð fyri lutaíbúðafelag ongantíð kann avmarka rættindini hjá lutaeigarunum til at seta lutin í veð.

Til § 45. Formlig áseting um fráboðanarskyldu til Skráseting Føroya í sambandi við broyting í reglugerðum fyri lutaíbúðafeløg. Somu treytir eru galdandi fyri partafeløg.
Til § 46. Greinin fevnir um ávísar formligar ásetingar um, hvussu lutaíbúðafelagsskráin skal førast. Somu treytir eru galdandi fyri partafelags- og smápartafelagsskránna. Harumframt heimilar greinin Skráseting Føroya at gera av, hvussu lutaíbúðafelagsskráin skal skipast.

Til § 47. Greinin heimilar Skráseting Føroya at fáa atgongd til allar upplýsingar, ið tørvur er á til tess at kanna, um lutaíbúðafelagið er fyrisitið í tráð við galdandi lóggávu og reglugerð felagsins. Við galdandi lóg meinast bæði henda lóg og onnur lóggáva, og orðingin í stk. 1 er nærum einsljóðandi sum § 156 í partafelagslógini. 

Til tess at tryggja, at lutaíbúðafeløg veita Skráseting Føroya allar umbiðnar upplýsingar, hevur Skráseting Føroya sbrt. § 53 heimild til at áleggja nevndarlimum og/ella fyristøðumanni dag- ella vikubøtur, um hesi ikki nokta at útflýggja umbiðnar upplýsingar. Møguligar dag- ella vikubøtur skulu ásetast sbrt. galdandi siðvenju í líknandi málum sbrt. hesi lóg ella siðvenju sbrt. ársroknskaparlóggávuni. Álagdu bøturnar kunnu verða innheintaðar við panting.
Til § 48. Greinin er einsljóðandi við § 157 í partafelagslógini, har somu krøv verða sett til partafeløg. Greinin skal skiljast, tulkast og umsitast á sama hátt.
Til § 49. Greinin hevur sama innihald sum § 154, stk. 3 í partafelagslógini. Hon heimilar landsstýrismanninum til í kunngerð at áseta ymisk gjøld í sambandi við skráseting v.m. av lutaíbúðafeløgum. Landsstýrismaðurin, ið fær heimild at gera hesa kunngerð er tann, ið hevur ábyrgd av Skráseting Føroya. Í løtini er hetta landsstýrismaðurin í vinnumálum.

Ein tílík kunngerð kemur at svara til kunngerð nr. 99 frá 13. december 1999 um gjøld Skráseting Føroya fyri parta- og smápartafeløg. 

Til § 50. Endamálið við at lata tilfarið, ið lutaíbúðafeløg lata Skráseting Føroya, verða fevnd av lóg um alment innlit, er at tryggja gjøgnumskygni. Ásetingarnar eru grundaðar á § 9 í “bekendtgørelse nr. 622 af 31. juli 1993 om anmeldelser m.v. til Erhvervs- og Selskabsstyrelsen for aktie- og anpartsselskaber”, og eru nærum einsljóðandi.
Til § 51. Roknskaparskyldan hjá lutaíbúðafeløgum verður at fremja sbrt. løgtingslóg nr. 75 frá 24. oktober 1978 um bókhaldsskyldu ella aðra lóggávu, sum kemur í staðin fyri hesa lóg. Í § 1, stk. 1 nr. 4 í løgtingslógini um bókhaldsskyldu verður gjørt greitt, at lógin fevnir um lutafeløg av einhvørjum slagi. Tí er ikki neyðugt at gera konsekvensbroytingar í hesi lóg. 

Til § 52. Freistin fyri nær grannskoðaður roknskapur skal sendast Skráseting Føroya verður sett til á sama hátt sum galdandi freistir fyri partafeløg, smápartafeløg v.m. Greinin byggir sostatt á § 62, stk. 1 í ársroknskaparlógini (Anordning nr. 248 af 3. maj 1993 om ikrafttræden for Færøerne af lov om visse selskabers aflæggelse af årsregnskab m.v.), og Skráseting Føroya skal umsita hesa grein á sama hátt sum tilsvarandi greinin í ársroknskaparlóggávuni.
Til § 53. Greinin er grundað á § 64, stk. 3 í ársroknskaparlógini (Anordning nr. 248 af 3. maj 1993 om ikrafttræden for Færøerne af lov om visse selskabers aflæggelse af årsregnskab m.v.). Ásetingarnar hava til endamáls at geva Skráseting Føroya eitt neyðugt amboð, til at fáa lutaíbúðafeløg til at yvirhalda ásetingarnar í § 47 um útflýggjan av upplýsingum og ásetingarnar í § 52 um rættstundis innsending av ársroknskapum. 

Møguligar dag- ella vikubøtur skulu ásetast sbrt. galdandi siðvenju í líknandi málum sbrt. hesi lóg ella siðvenju sbrt. ársroknskaparlóggávuni. Álagdu bøturnar kunnu verða innheintaðar við panting.
Til § 54. Henda greinin er ein minnilutaverja, ið er ætlað at virka forðandi fyri avgerðum, sum á ein órímiligan hátt ganga ímóti einum minniluta-eigaraskara í lutaíbúðafelagi. Slíkar órímiligar avgerðir kunnu t.d. vera avgerðir, sum hava við sær virðisminking á ávísum lutum í felagnum, ella fíggjarligt tap fyri ein part av lutaeigarunum í felagnum. Hinvegin kann minnilutaverjan, sum útgangsstøði, ikki nýtast í sambandi við avgerðir um størri viðlíkahaldsarbeiði o.t. 

Beinleiðis revsiásetingar ella aðrar sanktiónir eru ikki knýttar til greinina. Men í sambandi við møgulig brot, sum hava við sær fíggjarligt- ella virðistap fyri ein minniluta av lutaeigarunum, kunnu tey ið tikið hava avgerðina, ígjøgnum sivilrættarmál persónliga ábygdast fyri tey fíggjarligu tap sum, ávísir lutaeigarar hava havt av avgerðini.
Til § 55. Lutaíbúðafeløg fyrisita bústaðir, sum er nakað av teim mest týðandi materiellu ágóðunum hjá fólki. Tí er umráðandi at verja fólk ímóti, at upplýsingar um teirra persónligu fíggjarligu viðurskifti v.m. ???? Hetta verður gjørt við at áleggja nevndarlimum og møguligum fyristøðumanni eina tagnarskyldu, ið svarar til tagnarskylduna hjá fólki í almennum starvi. Av somu orsøk eru í § 65 ásettar revsireglur til hesa grein.

Til § 56. Í grein 3, stk. 2 er ásett, at ein lutur í lutaíbúðafelag er at rokna sum fastogn. Sum avleiðing av hesum, skulu allir lutir í lutaíbúðafeløgum tinglesast sum fastogn. Fyriskipanin av, hvussu hetta skal fremjast í verki, verður at áseta av tí landsstýrismanni, sum hevur ábyrgdina av tinglýsingarlógini. Fordømið um henda framferðarhátt er fyriskipanin um tinglesing av eigaraíbúðum, har § 4, stk. 2 í lógini (løgtingslóg nr. 11 frá 3. apríl 1970 um eigaraíbúðir, sum broytt við løgtingslóg nr. 33 frá 26. mai 1988) ið ásetur, at reglurnar um tinglesing av rættindum í eigaraíbúðum verða fyrisettar av landsstýrinum, tvs. í kunngerð. 

Til § 57. Greinin er ein tann mest týdningarmikla í hesi lóg, tí her verður ásett nær eitt lutaíbúðafelag kann taka stig til tvingsilssølu av luti. 

Við grova misrøkt av skyldum kann skiljast: Vantandi rindan av felagsútreiðslum, grov brot á galdandi reglugerð fyri lutaíbúðafelagið, álvarsligar hóttanir mótvegis grannum, og annars um lutaeigari sýnir ein atburð, sum hevur við sær virðisminking av lutum ella bústaðareindum ella fíggjarlig tap hjá øðrum lutaeigarum. 

Verður biðið um tvingsilssølu, orsakað av atburði hjá lutaeigara, skal tað sum meginregla frammanundan fyriliggja ein rættarúrskurður, har dómur er fallin mótvegis lutaeigara, orsakað av atburði lutaeigarans. Er talan um serstakliga grov brot, kann tvingsilssøla fremjast av hesi orsøk, uttan at dómur frammanundan er fallin mótvegis lutaeigara. Er talan um slíkt serstakliga grovt brot, eru ásetingarnar í stk. 2 um tíðarfreistir ikki galdandi.

Til § 58. Undir verandi viðurskiftum á føroyska bústaðarmarknaðinum bera øll, sum eiga egnan bústað, fulla ábyrgd av veðskuldini, tey hava sett seg fyri. Tí eru avleiðingarnar álvarsligar, um ein bústaðareigari ikki megnar at halda sínar skyldur mótvegis veðskuldarhavara. Í seinasta enda kann hetta føra til tvingsilssølu, og at fólk mugu fara frá húsi og heimi.

Skipanin við lutaíbúðafeløgum er øðrvísi, tí lutaíbúðafelagið ber størstapartin av veðskuldini. Megnar felagið ikki at halda sínar skyldur mótvegis skuldarhavara og tilgongdin verður, at felagið av Skiftirættinum verður tikið til trotabúgvaviðgerð er útgangsstøðið, at lutaeigararnir ikki hefta fyri skuld hjá felagnum. Hetta má metast at vera ein ov stór ójavnvág í mun til eigarar av sethúsum ella eigaraíbúðum. Tí er gjørd ein áseting í hesi grein um, at er lutaíbúðafelagið undir trotabúgvsviðgerð, heftir hvør einstakur lutaeigari fyri eina veðskuld hjá lutaíbúðafelagnum upp til áljóðandi virði av luti lutaeigarans. Lutaeigarar hefta sostatt ikki fyri “simplum kreditorum” hjá lutaíbúðafelagnum.
Lutaíbúðafeløg verða trotabúgvsviðgjørd sbrt. galdandi konkurslóggávu (galdandi lóg er: Lovbekendtgørelse nr. 444 af 28. august 1984 om konkurs, som sat i kraft ved kongelig anordning nr. 183 af 15. marts 1989, og ændret ved anordning nr. 483 af 18. juni 1999.).

Til § 59. Greinin tryggjar lutaeigarum í vanligum lutaíbúðafeløgum og búfólki í bústaðareindum í serstøkum lutaíbúðafeløgum ímóti at skula fara frá húsi og heimi, um eitt lutaíbúðafelag kemur undir trotabúgvaviðgerð. Trygdin, ið veitt verður sbrt. hesi grein, stendur við fram til ein møguligan húsagang hjá lutaíbúðafelagnum.

Til § 60. Um eitt vanligt lutaíbúðafelag fer á húsagang og ikki verður endurstovnað sum lutaíbúðafelag, tryggjar henda greinin lutaeigarunum ein framíhjárætt til at keypa teirra egna bústað. Verður hesin framíhjárættur nýttur, er eitt lógarásett hægsta mark fyri, hvussu høgan prís búgvið kann krevja fyri bústaðin. 

Ásetingin í stk. 5 merkir, at hægsta markið verður ásett til lutfallið millum samlaða talið av lutum í felagnum og samlaðu skuld felagsins, og hetta skal skiljast soleiðis: Er samlaða skuld (tvs. bæði veðskuld og onnur skuld) vanliga lutaíbúðafelagsins 10 mió. kr. og talið av lutum í felagnum 10, er lutfallið 10.000.000 : 10 = 1.000.000 kr. Hægsta markið fyri kostnaðin, sum búgvið kann krevja, er sostatt í hesum føri 1. mió kr.
Bústjóranum er áløgd ein lógarásett fráboðanarskylda eftir stk. 2 og stk. 3 til allar lutaeigarar um forkeypsrætt teirra. Um bústjórin ikki heldur upplýsingarskyldu sína, eru tær hartil hoyrandi revsireglurnar at finna í § 66. 

Serstøk lutaíbúðafeløg verða viðgjørd eftir vanligum lógarreglum um húsagang í galdandi konkurslóggávu. (Galdandi lóg er: Lovbekendtgørelse nr. 444 af 28. august 1984 om konkurs, som sat i kraft ved kongelig anordning nr. 183 af 15. marts 1989, og ændret ved anordning nr. 483 af 18. juni 1999.).
Til § 61. Formlig áseting um mannagongdina fyri, hvussu eitt lutaíbúðafelag eftir húsagang verður strikað úr lutaíbúðafelagsskrásetingini.
Til § 62. Verða ásetingarnar um upplýsingarskyldu eftir § 7, merkir hetta í veruleikanum, at keypari av luti verður villleiddur um tær skyldur, viðkomandi bindir seg til at halda. Í ringasta føri kann hetta enda við, at keypari ikki megnar at halda sínar skyldur mótvegis lánveitara ella vanliga lutaíbúðafelagnum og harvið kann missa bústað sín. Tí er brot á upplýsingarskylduna § 7 at meta sum eitt álvarsligt misbrot, orsakað av tí skaða og víttgangandi avleiðingum, hetta kann fáa fyri keyparan av lutinum. Orsakað av at føroyski bústaðarmarknaðurin hevur eitt munandi mini útboð av bústøðum, eiga brot á upplýsingarskylduna at fáa harðari revsing enn í Danmark. Somuleiðis eigur ásetingin av revsingini at verða ásett út frá tí skaða, sum er voldur mótvegis keyparanum av lutinum. 

Ásetingarnar í § 8 um kunning um at keypið kann ganga aftur (“fortrydelsesret”) er á fyrsta sinnið, (ella fyristu ferð) at hetta prinsippið verður nýtt í føroyskari bústaðarlóggávu. Revsiásetingin í stk. 2 hevur tí til endamáls at gera hetta prinsippið til ein sjálvsagdan part av kunningini, sum fer fram í sambandi við alla sølu av lutum í vanligum lutaíbúðafeløgum. Sum útgangsstøði eigur revsingin fyri brot á ásetingarnar í § 8, í sambandi við privata sølu av lutum, at vera bót. Men verður brotið framt tilvitað í sambandi við vinnuligt virksemið, eigur revsingin at verða harðari.

Til § 63. Brot á ásetingarnar í § 6 um hægsta mark fyri stødd av luti og ásetingina um tíðarfreist fyri sølu í § 15 eru álvarsomt, tí slík brot ganga beinleiðis ímóti ætlanini við hesi lóg. Lutir í vanligum lutaíbúðafeløgum undir stovnan verða seldir til ein fastan prís, har loft er sett á prísin. Tólv ár eftir formligu stovnseting felagsins kunnu lutirnir seljast í fríari sølu til marknaðarprís og sannlíkt er, at hetta kann gerast við vinningi fyri seljaran. Tí er rættuliga sannlíkt, at ein ávísur eftirspurningur fer at vera eftir lutum í vanligum lutaíbúðafeløgum, og tað er eisini ætlanin við hesi lóg.

Verða ásetingarnar í § 6, um hægsta markið fyri áljóðandi virði á lutum og ásetingarnar í § 15 um tíðarfreistina fyri, nær lutir í vanligum lutaíbúðafeløgum kunnu seljast, er hetta í báðum førum við skjótum vinningi fyri eyga, og beinleiðis avleiðingin er, at prísirnir á bústaðarmarknaðinum verða trýstir uppeftir. Tí eru slík brot álvarslig brot á kjarnuna í hesi lóg, og brotini kunnu tí ikki samanberast við siðvenjur frá líknandi brotum á danska bústaðarmarknaðinum, men einans við føroyskari siðvenju eftir hesi lóg. Verða slík brot framd tilvitað ella sum partur av vinnuligum virksemi, er hetta at fata sum herðandi umstøður eftir stk. 2. Verður peningur kravdur út yvir hægsta markið í § 6 í sambandi við sølu av lutum í lutaíbúðafelagi undir stovnan (sonevndur “peningur undir borðið”), skal hetta brotið somuleiðis roknast sum herðandi umstøður eftir stk. 2.

Til § 64. Verða skeivir ella ófullfíggjaðir upplýsingar útflýggjaðar eftir krøvunum í § 17, eigur nágreiniliga at verða mett um, hvørt brotið er hent ótilvitað, um talan er um ófullfíggjaðar upplýsingar, ella um talan er um beinleiðis skeivar upplýsingar. Eru upplýsingarnir beinleiðis skeivir eigur hetta at verða revsað harðari, enn tá talan er um ófullfíggjaðar upplýsingar. Er brotið framt tilvitað, er hetta sum útgangsstøði at meta sum svik. Í slíkum førum eigur at verða umhugsað, hvørt talan er um herðandi umstøður sbrt. stk. 2.

Revsiábyrgdin er bæði galdandi fyri fysiskar eins og løgfrøðiligar persónar.

Til § 65. Føroyar eru eitt lítið og viðbrekið samfelag og tí er umráðandi, at lutaeigarar kunnu hava álit á, at upplýsingar um teirra privatu og fíggjarligu viðurskifti ikki verða misnýttir ella alment útbreiddir. Brot á ásetingarnar um tagnarskyldu í § 55 verður tí at fata sum álvarsligur ágangur á viðurskifti hjá privatfólki. Í einum lítlum samfelag eru slíkt brot at meta sum eitt meira álvarsligt brot, enn um hetta hevði hent í einum stórum samfelagi. Tí eigur revsing eftir hesi grein at verða harðari, enn revsing sbrt. danskari siðvenju.
Til § 66. Fremur bústjóri brot á upplýsingarskylduna í sambandi við forkeypsrætt av bústaðareindum í lutaíbúðafelagi undir húsagangi, er hetta álvarsamt, tí ein sannlík avleiðing er, at fólk missa búðstað teirra. Harumframt hevur føroyski bústaðarmarknaðurin eitt munandi minni útboð av bústøðum enn tann danski, og tað ger eitt slíkt brot enn meira álvarsamt. Av hesi orsøk eru revsiásetingarnar settar á eitt støði, sum svarar til avleiðingarnar av einum slíkum broti.

Til § 67. Greinin ásetur, at revsiábyrgdin er galdandi fyri løgfrøðiligar persónar. Orðingin er ein sonevnd “standard-orðing”, ið er vanlig siðvenja í revsiásetingum í serlóggávu.
Til § 68. Orðingin í hesi grein er (eins og í tí undanfarnu greinini) ein “standard-orðing”, ið er vanlig siðvenja í revsiásetingum í serlóggávu. Politimál sbrt. rættargangslógini merkir ikki, at tað einans er løgreglan sum viðger málini, men at mál kunnu avgreiðast við bót, uttan tað er kravt at málið skal í rættin. Verður ein slík áseting ikki gjørd merkir hetta, at øll mál har revsingin einans er ein bót, undir øllum umstøðum skulu avgerðast av rættinum. 

Ásetingin um at rættartiltøk, ið eru nevnd í kapittul 72 og 73 í rættargangslógini, verða brúkt í sama mun sum í statsadvokatmálum merkir, at revsimálini verða avgreidd á vanligan hátt.
Til § 69. Brotini (kriminaliteturin), sum eru fevnd av revsiásetingunum í hesi lóg, snúgva seg um fíggjarligan kriminalitet. Slíkur kriminalitetur er trupul og tíðarkrevjandi hjá løgregluni at eftirkanna, og tí verður fyrningarfreistin sett til 5 ár.

Til § 70. Gildiskomuregla.

Til § 71. Henda lóg merkir, at allar vardar íbúðir, ið verða fíggjaðar av landinum, framyvir skulu skipast sum serstøk lutaíbúðafeløg. Avleiðingin av hesum er tann, at galdandi løgtingslóg um vardar íbúðir verður avtikin. Henda lóggáva er ein studningsskipan, ið er skipað eftir einum heilt øðrum leisti, enn ætlanin er við hesi lóggávu. 

Í skiftisreglunum verður samstundis tryggjað, at teir sjálvsognarstovnar, sum hava fingið rakstrarstudning eftir gomlu skipanini um vardar íbúðir, framvegis kunnu fáa henda, til lán stovnsins eru útgoldin. Hetta er tó treytað av, at vardu íbúðirnar framvegis verða nýttar í tráð við upprunaliga endamálið. Í veruleikanum er tað bert ein einstakur sjálvsognarstovnur, ið kann fáa framhaldandi studning eftir skipanini, nevniliga tær vardu íbúðirnar, ið liggja við síðuna av røktarheiminum Láargarði.

